Sax Mux Eev (Lenc)

Dal Wil lis wox Saol Loc douh sat 

1 Saol Loc deil bail dah lenc, Dal Wil heeup xuh nyenc Yal Max Lil xonv map, liuuc nyaoh Xix Geec Lah lis yac maenl. 2 Maenl jih samp, lis mungx nyenc dah doiv lis dingc Saol Loc touk map, yags duv ugs xenp, wul gaos lis bungv. Maoh map touk Dal Wil, suh bebc nyaoh dees dih baiv maoh. 

3 Dal Wil haemk maoh: "Nyac dah nup map?" 

Maoh xunp: "Yaoc dah dingc Yix Seec Lieec laengh todt ugs map." 

4 Dal Wil haemk: "Ugs sil mangc yangx? Lebc yaoc!" 

Nyenc jah xunp: "Bienl max ledp dah doiv daengl heeup laengh lieeux, nyenc buh deil gungc. Saol Loc daengh lagx maoh Yoh Nac Danh buh deil yangx." 

5 Jav Dal Wil yuh haemk lagx liix lebc sungp jah: "Nyac nup wox Saol Loc daengh Yoh Nac Danh deil yangx lieel?" 

6 Lagx liix jah xunp: "Eev yaoc nyaoh jenc Jih Lil Boh xic jah, xangk eis touk lis nuv Saol Loc ags baengh nyaoh xangp bens, naengl nuv maenv nyenc suiv ceeh max hoik yuv touk maoh map. 7 Maoh gonh nas naengc yaoc, suh sint yaoc. Yaoc xunp maoh: 'Nyac yuv yaoc weex mangc?' 

8 "Maoh haemk yaoc: 'Nyac jangs nouc?' 

"Yaoc xunp: 'Yaoc jangs nyenc Yal Max Lil.' 

9 "Maoh suh doiv yaoc wah: 'Nyac map sat yaoc bah! Yaoc douh beengv, jil kuip yuh deil eis lis. 

10 "Yenl yuih yaoc wox maoh soh eis lis, yaoc hap sat maoh bail. Yaoc naengl aol meeuh wangc daengh jogx inp maoh deic map saip xus nyenc yaoc." 

11 Dal Wil daengh nyenc nyimp maoh jah suh ledp ids sais yags duv ugs xenp. 12 Juh maoh pak sais nees buh jih ebl jil hap weex touk nyaemv jah, yuih Saol Loc daengh lagx maoh Yoh Nac Danh, buh yuih bienl max Xus daengh begs singk Yix Seec Lieec, yenl yuih oil maoh deil nyaoh doiv daengl sat. 

13 Dal Wil haemk mungx lagx liix map lebc sungp jah wah: "Nyac jangs nyenc nup?" 

Maoh xunp: "Yaoc jangs nyenc Yal Max Lil, map guagl nyac nyaoh." 

14 Dal Wil haemk maoh: "Nyac sat mungx Xus xeenx map weex wangc jah, eis qingk yaot il?" 

15 Dal Wil suh sint mungx nyenc maoh map, wah: "Nyac sat mungx nyenc naih bail!" Il naih, mungx nyenc Dal Wil jah suh aol miax mungv mungx nyenc jah, mungx nyenc jah suh deil yangx. 16 Dal Wil doiv mungx lagx liix jah wah dah: "Soix nyac xonv aol padt nyac ugs. Ebl nyac ags weex dav, aov nyac wah: 'Yaoc sat mungx Xus xeenx map weex wangc jah yangx.'" 

Dal Wil dos al nees 

17 Dal Wil yuih Saol Loc daengh lagx maoh Yoh Nac Danh dos meix al nees. 18 Maoh baov eep aol meix al naih eeus saip begs singk Yuc Dal. Al naih sint weex 'Al nees nat', xap nyaoh wul leec Yax Xal Eev. 

19 Yix Seec Lieec ah! Nyenc douc ugs guanl nyac nyaoh gaos jenc douh sat yangx! Nyenc ags legc il jav nup yangh baengl bail? 

20 Bix lebc nyenc Jah Teep, bix xonc nyaoh ail Yal Sic Jih Lunc, mieenx lis lagx miegs nyenc Feih Liih Sil xeengp sais, mieenx lis lagx miegs nyenc eis weex liix ads jah weex maengx. 

21 Oil jenc Jih Lil Boh ah! Haengt bienl daengh naemx munc eis dogl dos xaop, haengt daeml yav xaop xup eis lis xingc weex liix xangh. Yenl yuih nyaoh jav bais daengs mungx ags douh padt maoh wav yangx, bais daengs Saol Loc buh eis aol yuc miads hap. 

22 Nat Yoh Nac Danh lis legc, miax Saol Loc buh eis xonv mih, ugs padt nyenc saengl, mungv xenp nyenc ags. 

23 Saol Loc daengh Yoh Nac Danh: naengl nyaoh yenl yuih daiv begs singk lail lis juh maoh xogp, deil buh eis daengl pieek! Juh maoh biix aeml eengv hoik, biix jenh lienc eengv ags. 

24 Nyenc miegs Yix Seec Lieec ah! Xaop yuih Saol Loc nees bah! Maoh pieek ugs xenp lail dos xaop daens dah, lis jeml map suit. 

25 Nyenc ags legc il jav nyaoh doiv daengl sat jah nup yangh baengl bail? Yoh Nac Danh baengl yangx, nyaoh doiv pangp douh sat. 

26 Jaix nongx yaoc Yoh Nac Danh ah! Yaoc yuih nyac pak sais. Yaoc eiv nyac gungc. Nyac buh eiv yaoc yaeml gungc, biix meix eiv banl miegs eengv yaeml. 

27 Nyenc ags legc il jav nup yangh baengl bail? Yangh xonh daengl heeup buh deil yangx. 

Dal Wil douh jiml weex wangc dos Yuc Dal 

1 Dah lis il pungt, Dal Wil haemk Xus: "Yaoc dogl xonv bail senl dih wangp Yuc Dal nyaoh xih eis?" 

Xus xunp: "Bail bah." 

Dal Wil haemk: "Yaoc bail senl nup?" 

Xus xunp: "Nyac bail Xih Boc Lunc." 

2 Il naih, Dal Wil nyimp yac maix maoh bail Xih Boc Lunc. Il maix guanl Yal Xih Nonx, nyenc Yeeh Sih Lieec; il maix guanl Ail Biix Gaih, xic unv weex maix dos Nac Bal nyenc Jah Mil jah. 3 Dal Wil buh daiv nyenc maoh, eengv nyenc yanc oil maoh weex laot bail. Juh maoh suh nyaoh aox senl Xih Boc Lunc nyaoh, buh nyaoh aox xaih yac mangv. 4 Nyenc Yuc Dal suh map touk Xih Boc Lunc, nyaoh jah youv yuc laos gaos Dal Wil jiml maoh weex wangc dos Yuc Dal. 

Lis nyenc lebc Dal Wil, sangv Saol Loc jangs nyenc Yax Bix Jih Lieel, 5 jav Dal Wil suh paik nyenc touk nyenc Yax Bix Jih Lieel bail wah: "Haengt Xus pieek lail dos xaop, yenl yuih xaop doiv Saol Loc, xus nyenc xaop, sais saengc, deic maoh sangv yangx. 6 Haengt Xus aol aenl singc daengh sais saengc map daiv xaop, yaoc buh lail lail daiv xaop, yenl yuih xaop weex sil naih dah. 7 Xaop xic naih yuv bov mags sais guas map enl yaoc, yenl yuih xus nyenc xaop Saol Loc deil yangx, begs singk Yuc Dal buh youv yuc laos gaos yaoc jiml yaoc weex wangc dos juh maoh." 

Yih Xih Boh Xeel douh jiml weex wangc dos Yix Seec Lieec 

8 Nyenc top bienl max Saol Loc, Yah Nic Eev, lagx Nic Eev, daiv Yih Xih Boh Xeel, lagx Saol Loc jah, touk senl Max Hah Nyinc. 9 Maoh nyaoh jah jiml Yih Xih Boh Xeel weex wangc gonx dih wangp Jih Lieel, Yal Xuh, Yeeh Sih Lieec, Yix Fax Lieenc, Benl Yax Miinx daengh Yix Seec Lieec dih wangp mih. 

10 Yih Xih Boh Xeel, lagx Saol Loc, wenp wangc dos Yix Seec Lieec xic jah, lis siik xebc nyinc. Maoh weex wangc lis yac nyinc. Danl sil dous nyenc Yuc Dal enl Dal Wil wangc. 11 Dal Wil nyaoh Xih Boc Lenc weex wangc gonx nyenc Yuc Dal lis sedp nyinc jodx. 

Nyenc Yix Seec Lieec nyimp nyenc Yuc Dal daengl heeup 

12 Yah Nic Eev, lagx Nic Eev, daengh bienl max Yih Xih Boh Xeel, lagx Saol Loc, liic Max Hah Nyinc touk Jih Bieenl bail. 13 Yoh Yah, lagx Xih Lul Yax, daengh bienl max Dal Wil ugs bail nyaoh geel daeml Jih Bieenl jinv juh maoh. Il bangl suiv nyaoh mangv naih daeml, il bangl nyaoh mangv jav. 

14 Yah Nic Eev suh doiv Yoh Yah wah: "Douv mieengc lagx liix nyaoh dav nas daol naih map biix liangc." 

Yoh Yah xunp: "Lail. Douv juh maoh map biix." 15 Il naih, lagx liix suh douh xeenx ugs map: dous nyenc Benl Yax Miinx nyaoh mangv Yih Xih Boh Xeel xeenx map xebc nyih mungx; mangv Dal Wil buh xeenx xebc nyih mungx. 16 Eev daengl dos xic jah, ledp daengl nyaeml biaeml gaos aol miax daengl mungv, weex laot deil lieeux. Il naih, dih wangp Jih Bieenl jah hap sint weex Xih Liis Jax Hah Sus Lienx (*yil sih jangs 'doiv miax'). 

17 Maenl jah daengl heeup nyaengc wodx gungc. Bienl max Dal Wil heeup xuh Yah Nic Eev daengh bienl max Yix Seec Lieec yangx. 

Yal Sax Heih douh sat 

18 Samp lagx Xih Lul Yax nyaoh jah: Yoh Yah, Yal Biix Xaih daengh Yal Sax Heih. Yal Sax Heih dinl hoik xongs wangc douc laot yangh. 19 Maoh laeml Yah Nic Eev, bens eis piinp wap xees. 20 Yah Nic Eev gonh gaos naengc lenc haemk: "Jangs nyac, Yal Sax Heih il?" 

Yal Sax Heih xunp: "Jangs." 

21 Yah Nic Eev suh qonk maoh wah: "Nyac gonh wap xih gonh xees, nyimp mungx lagx liix daengl heeup, xeengl yangh xonh daengl heeup maoh." Danl sil Yal Sax Heih bens yuv laeml maoh. 

22 Yah Nic Eev yuh qonk Yal Sax Heih: "Bix laeml yaoc bah! Yaoc eis haengt sat nyac. Nuv yaoc sat nyac, yaoc nup yangh lis nas bail jinv jaix nyac Yoh Yah lieel?" 

23 Yal Sax Heih daov bens yuv laeml. Il naih, Yah Nic Eev suh aol dens xangp dah dus Yal Sax Heih, mungv ugs mangv lenc bail. Yal Sax Heih laengx baengl, deil nyaoh wangp jah. Meiv il mungx nyenc map touk wangp jah, lis nuv Yal Sax Heih baengl nyaoh jah, buh ledp liogp jeengx. 

24 Danl sil Yoh Yah daengh Yal Biix Xaih bail laeml Yah Nic Eev. Dav menl dogl jenc xic jah, juh maoh map touk jenc Yal Max, nyaoh jenc wangp Jih Bieenl jaenx Jih Yal. 25 Maenv nyenc Benl Yax Miinx suh nyaoh geel Yah Nic Eev daengl juml, jenc nyaoh boul jenc. 

26 Yah Nic Eev doiv Yoh Yah heemx: "Xangp miax bens yuv sat nyenc touk jaengl yais il? Nyac eis wox jodx lenc meix kuip il? Nyac touk xic nup hap xais nyenc nyac sav laeml jaix nongx lieel?" 

27 Yoh Yah xunp: "Yaoc xiv Wangc Menl Mungx Soh map liix, nuv baov nyac eis wah sungp naih, jiul bens yuv laeml xaop touk hedp lenc." 28 Il naih, Yoh Yah xuip baol, maenv nyenc maoh suh sav map, eengv eis laeml nyenc Yix Seec Lieec, buh eis daengl heeup hap. 

29 Yah Nic Eev daengh nyenc maoh daengc nyaemv jah qamt dah Yac Lah Bah. Juh maoh dah nyal Yoh Danl, eengv dah Biil Lunc, jav hap touk Max Hah Nyinc. 

30 Yoh Yah suh laeml Yah Nic Eev xonv map, deic nyenc maoh daengl juml. Douv Yal Sax Heih dah mangv, aox nyenc Dal Wil xiut xebc jus mungx nyenc. 31 Nyenc Dal Wil daov sat dous nyenc Benl Yax Miinx enl Yah Nic Eev jah deil bail samp begs liogc xebc mungx. 32 Yoh Yah daengh nyenc maoh deic Yal Sax Heih sunx touk Boc Lil Henx, sangv nyaoh aox longh wenc bux maoh. Juh maoh daengc janl qamt, guangl menl hap touk Xih Boc Lenc. 

1 Dous nyenc Saol Loc nyimp dous nyenc Dal Wil daengl heeup jaengl gungc. Dal Wil il weex il lis legc, dous nyenc Saol Loc il weex il mas nyas. 

Lagx Dal Wil nyaoh Xih Boc Lenc lis jah 

2 Lagx Dal Wil nyaoh Xih Boc Lenc sangx lis jah, xap nyaoh mangv dees naih. Banl mags guanl Anl Nonx. Neix maoh jangs Yal Xih Nonx, nyenc Yeeh Sih Lieec. 3 Banl jih nyih guanl Jih Lil Yah. Neix maoh jangs Ail Biix Gaih, xic unv weex maix dos Nac Bal, nyenc Jah Mil. Banl jih samp guanl Yah Sah Longc. Neix maoh jangs Max Jah, lagx miegs Dac Maix, wangc Jih Xul. 4 Banl jih siik guanl Yal Doh Nyic Yax. Neix maoh jangs Hah Jic. Banl jih ngox guanl Xeel Fax Tiip Yax. Neix maoh jangs Yal Biix Tat. 5 Banl jih liogc guanl Yix Teep Lieenl. Neix maoh jangs Yix Geec Lah, buh jangs maix Dal Wil. Lagx naih ledp jangs Dal Wil nyaoh Xih Boc Lenc sangx lis. 

Yah Nic Eev bail bonc buih Dal Wil 

6 Dous nyenc Saol Loc nyimp dous nyenc Dal Wil daengl heeup xic jah, Yah Nic Eev nyaoh yanc Saol Loc il weex il lis env. 7 Lis il weix Saol Loc guanl Liih Sih Bah, jangs lagx miegs Ail Yal. Lis il maenl, Yih Xih Boh Xeel doiv Yah Nic Eev wah: "Nyac weex mangc nyimp Liih Sih Bah, weix bux yaoc, ebl nunc lieel?" 

8 Yah Nic Eev yuih Yih Xih Boh Xeel wah maenv sungp naih qingk yax gungc, xunp: "Yaoc jangs nguap laeml Yuc Dal il? Nyac nyaengc xangk yaoc bangh nyenc Yuc Dal il? Eev map touk maenl naih yaoc bens doiv bux nyac Saol Loc sais saengc, eengv doiv nyenc yanc maoh daengh biingc banx maoh sais saengc. Yaoc eis deic nyac jaoh laos miac Dal Wil. Xic naih nyac daov yuih mungx nyenc miegs naih map aov yaoc weex tags! 9 Nuv baov yaoc eis bangh Dal Wil lis Xus nyungl nyimp maoh liix dah jah, jav haengt Wangc Menl map wedt yaoc qaenp gungc. 10 Yaoc yuv aol guagl dah yanc Saol Loc xonv pieek dos Dal Wil, aol maoh gonx Yix Seec Lieec daengh Yuc Dal, dah Danl hap weex touk Bieec Xeel Bah." 11 Yih Xih Boh Xeel eis ams eengv xunp il bags sungp, yenl yuih maoh yaot Yah Nic Eev. 

12 Yah Nic Eev suh paik nyenc bail touk Dal Wil, tiik Yah Nic Eev wah: "Dih wangp naih eis jangs dogl dos nyac il? Nyac nyimp yaoc weex yot, yaoc suh bangh nyac aol nyenc Yix Seec Lieec ledp map nyimp nyac." 

13 Dal Wil xunp: "Lail! Yaoc nyimp nyac weex yot. Danl sil yaoc lis il jiuc: Nyac map jinv yaoc xic jah, daiv Miix Jax, lagx miegs Saol Loc, map. Nuv eis, nyac bix touk dav nas yaoc." 

14 Dah lenc, Dal Wil paik nyenc bail jinv Yih Xih Boh Xeel, lagx Saol Loc, wah: "Xonv aol maix yaoc Miix Jax dos yaoc, yenl yuih xic unv yaoc aol il begs nadl bic lieit nyenc Feih Liih Sil wanh maoh." 

15 Il naih, Yih Xih Boh Xeel lebc nyenc deic Miix Jax dah saox maoh Pap Tieep, lagx Lah Yil, sibs map. 16 Saox maoh buh nyimp maoh dongc map, nyaoh mangv lenc maoh, mangv map mangv nees, hap weex touk Bah Hut Lienc. Yah Nic Eev hap doiv Pap Tieep wah: "Nyac xonv bail yanc bah!" Il naih, maoh suh xonv bail yangx. 

17 Yah Nic Eev nyimp yangp laox Yix Seec Lieec daengl baov wah: "Pungp naih map, xaop bens dos sais Dal Wil weex wangc dos xaop. 18 Xaop xic naih jiml maoh weex wangc! Yenl yuih Xus wah touk Dal Wil dah: 'Yaoc yuv yaml nyenc nuc yaoc Dal Wil juv begs singk Yix Seec Lieec yaoc todt miac nyenc Feih Liih Sil daengh nyenc saengl mih.'" 19 Yah Nic Eev buh ags doiv nyenc Benl Yax Miinx wah. Dah lenc maoh bail Xih Boc Lenc, lebc Dal Wil nyenc Yix Seec Lieec nyimp daengc dous nyenc Benl Yax Miinx ledp haengt jiml maoh weex wangc. 

20 Yah Nic Eev nyimp nyih xebc mungx nyenc map touk Xih Boc Lenc jinv Dal Wil xic jah, Dal Wil suh yuih juh maoh beenh oux kuaot lail. 21 Yah Nic Eev suh doiv Dal Wil wah: "Douv yaoc bail juml daengc begs singk Yix Seec Lieec map maengx xus yaoc wangc yaoc. Il naih, juh maoh yuv nyimp nyac weex yot jiml nyac weex wangc, nyac suh gonx lis maenv nyac ledp xangk gonx jah." Il naih, Dal Wil sunx Yah Nic Eev taik biingc bail yangx. 

Yoh Yah sat Yah Nic Eev 

22 Eev xic jah, Yoh Yah daengh nyenc Dal Wil heeup nyenc saengl xonv map. Juh maoh deic oil yangh xonh xeengl lis jah map. Yah Nic Eev daov eis nyimp Dal Wil nyaoh Xih Boc Lenc hap, yenl yuih Dal Wil sunx maoh bail, maoh buh taik biingc bail yangx. 23 Yoh Yah daengh bienl max weex laot touk map xic jah, lis nyenc lebc maoh Yah Nic Eev map jinv wangc, wangc buh sunx maoh taik biingc bail yangx. 

24 Il naih, Yoh Yah bail jinv wangc wah: "Nyac weex mangc yangx? Yah Nic Eev map jinv nyac. Nyac weex mangc douv maoh bail? Xic naih maoh bail yangx! 25 Nyac lis wox Yah Nic Eev, lagx Nic Eev. Maoh map dingv nyac, yuv naengc nyac bail nup, wox maenv sil nyac weex jah." 

26 Yoh Yah suh liic Dal Wil ugs map, paik nyenc enl lenc Yah Nic Eev bail. Juh maoh nyaoh geel menv Xih Lah laeml jidx maoh, daiv maoh xonv map. Dal Wil eis wox sil naih. 27 Yah Nic Eev xonv touk Xih Boc Lenc xic jah, Yoh Yah daiv maoh touk geel dol xingc mangv liaemt bail, uv xongs ags yuv nyimp maoh wah sungp. Yoh Yah nyaoh jah aol miax mungv dus Yah Nic Eev, Yah Nic Eev suh deil yangx. Il naih, Yoh Yah beis gaiv padt nongx maoh Yal Sax Heih, nyungl douh Yah Nic Eev sat jah. 

28 Dah lenc, Dal Wil lis qingk sil naih suh wah: "Yah Nic Eev deil bail jagc sil naih, yaoc daengh guagl yaoc nyaoh dav nas Xus bens eis lis soix, touk jaengl yais. 29 Haengt soix naih xonv touk Yoh Yah eengv daengc yanc bux maoh! Haengt yanc Yoh Yah saemh saemh bens lis nyenc lis biingh bic nanx ugs padt, xih douh miouc, xih leiv dinl, xih deil nyaoh doiv daengl sat, deil, xih xiut maenv jil." 

30 (Yoh Yah daengh nongx maoh Yal Biix Xaih sat Yah Nic Eev, jangs yuih Yah Nic Eev nyaoh Jih Bieenl daengl heeup xic jah sat nongx juh maoh Yal Sax Heih.) 

Dal Wil yuih Yah Nic Eev banh sais nees 

31 Dal Wil suh doiv Yoh Yah daengh nyenc nyimp Yoh Yah baov: "Yags duv ugs xenp, aemv miinc anl yal siik, qamt dah unv Yah Nic Eev banh sais nees." Dal Wil ags qamt nyaoh mangv lenc nyenc jungl jonh jah. 32 Juh maoh sangv Yah Nic Eev nyaoh Xih Boc Lenc, wangc nyaoh geel wenc Yah Nic Eev songk soh nees. Begs singk buh ledp nees. 33 Wangc yuih Yah Nic Eev dos meix al nees, wah: "Yah Nic Eev dogl deil xongs nyenc lis soix deil laot yangh il? 34 Miac nyac mix douh sugx, dinl nyac mix douh sot. Nyac eis lis soix mangc, daov douh nyenc pak haik deil yangx." Jav begs singk yuh yuih Yah Nic Eev nees. 35 Naengl mix dengv menl xic jah, begs singk ledp map eeul Dal Wil jil oux, danl sil Dal Wil liix wah: "Nuv baov yaoc nyaoh menl naengl mix dengv laengx jil siic xih jil yangh xonh mih, haengt Wangc Menl sat yaoc." 

36 Begs singk qingk Dal Wil il naih wah, ledp qingk douh sais. Buh nyaengc weex naih, wangc weex maenv sil mangc, begs singk ledp douh sais. 37 Il naih, maenl jah begs singk Yuc Dal daengh daengc nyenc Yix Seec Lieec ledp lis wox, sat Yah Nic Eev nyimp wangc eis lis mangc gaic yedc. 

38 Wangc suh doiv nyenc maoh wah: "Xaop eis wox maenl naih nyaoh Yix Seec Lieec deil mungx nyenc douc ags il? 39 Maenl naih, laengx sonk yaoc jangs nyenc douh youv yuc laos gaos jiml weex wangc jah, yaoc naengl qingk mas lags. Doiv yaoc map wah, yac lagx Xih Lul Yax ags gungc, yaoc sagl eis lis. Haengt Xus anl nyenc pak naih weex maenv sil pak jah, map wedt yac maoh!" 

Yih Xih Boh Xeel douh sat 

1 Yih Xih Boh Xeel, lagx Saol Loc jah, qingk wah Yah Nic Eev deil nyaoh Xih Boc Lenc, pak bov yangx, daengc begs singk Yix Seec Lieec buh ledp qingk yaot yuv deil. 2 Yih Xih Boh Xeel lis yac mungx nyenc douc bienl max weex gaos guanl Bah Nac daengh Lil Jax. Yac maoh jangs lagx Lienc Menc, nyenc senl Bix Lul, dous nyenc Benl Yax Miinx. Senl Bix Lul jangs il jagc dih wangp Benl Yax Miinx, 3 yenl yuih nyenc xic unv nyaoh Bix Lul jah dah nyenc Yix Seec Lieec laengh touk Jih Tat Yinh, nyaoh jah weex nyenc nugs nyaoh, hap weex touk xic naih. 

4 (Yoh Nac Danh, lagx Saol Loc, lis il banl guanl Mix Feih Boh Xeel, jangs yac dinl leiv. Senk/Sungp Saol Loc daengh Yoh Nac Danh douh sat dah Yeeh Sih Lieec xonc map xic jah, Mix Feih Boh Xeel lis ngox nyinc. Neix sangx nyox maoh lis qingk, wums maoh laengh. Ganx bail xic jah, maoh dogl lagx luih dih, lagx hap leiv dinl.) 

5 Lis il maenl, Lil Jax daengh Bah Nac, yac lagx Lienc Menc, nyenc Bix Lul jah, ugs map wenp yanc Yih Xih Boh Xeel bail. Banv maenl udt xic jah, juh maoh map touk yangx, Yih Xih Boh Xeel nagp aenl maenl. 6 Juh maoh laos aox yanc bail, xongs yuv aol oux megx. Nyenc miegs xut dol waenk oux megx xic jah, qingk mas lags buh nagp yangx. Il naih, Lil Jax daengh Bah Nac dah geel maoh bail. 7 Juh maoh laos yanc xic jah, Yih Xih Boh Xeel naengl nunc nyaoh aox sumx. Yac maoh suh mungv dus Yih Xih Boh Xeel, dadl gaos maoh map, deic gaos liagc bail, wenp Yav Lah Bah bail il janl. 8 Yac eep deic gaos Yih Xih Boh Xeel map touk Xih Boc Lenc aol saip Dal Wil, doiv wangc wah: "Geel naih jangs gaos Yih Xih Boh Xeel, lagx Saol Loc. Saol Loc jangs nyenc saengl nyac, nyenc dah unv yuv sat nyac. Wangc ah! Maenl naih Xus nyaoh wul Saol Loc daengh saemh lenc maoh bangh nyac beis gaiv." 

9 Dal Wil xunp yac maoh: "Yaoc xiv Xus Mungx Soh, Mungx juv yaoc todt oil ebs nanh, map liix, yaoc yuv doiv xaop wah saengc. 10 Dah unv lis nyenc lebc yaoc: 'Saol Loc deil yangx.' Maoh ags xangk maoh lebc yaoc jangs senk lail, yaoc daov nyaeml maoh, sat nyaoh Xix Geec Lah. Yaoc suh il naih weex, buic sungp maoh! 11 Naengl yuv wah nyenc yax sat nyenc eis lis soix nyaoh wul xangc il? Yaoc nup yangh eis dah xaop xonv aol soix dogl padt jah, deic xaop dah dees dih naih weex gaemv lieel?!" 

12 Il naih, Dal Wil lebc nyenc maoh deic yac eep sat bail. Juh maoh suh dadl dinl miac yac maoh, deic xenp xangh xaengp nyaoh geel daeml Xih Boc Lenc; daov xonv deic gaos Yih Xih Boh Xeel sangv nyaoh Xih Boc Lenc, longh wenc Yah Nic Eev. 

Dal Wil wenp wangc dos Yuc Dal daengh Yix Seec Lieec 

1 Meiv il dous nyenc Yix Seec Lieec ledp map touk Xih Boc Lenc jinv Dal Wil, wah: "Jiul jangs padt nanx nyac. 2 Dah unv, Saol Loc weex wangc dos daol xic jah, mungx daiv nyenc Yix Seec Lieec ugs bail heeup jangv jangs nyac. Xus buh doiv nyac wah dah: 'Nyac yuv gonx begs singk Yix Seec Lieec yaoc, xongs nyenc sangx liees laot yangh. Nyac yuv wenp nyenc douc juh maoh.'" 

3 Yangp laox Yix Seec Lieec ledp map Xih Boc Lenc jinv Dal Wil wangc xic jah, Dal Wil nyaoh dav nas Xus nyimp juh maoh weex yot. Juh maoh youv yuc laos gaos Dal Wil jiml maoh weex wangc dos Yix Seec Lieec. 

4 Dal Wil wenp wangc xic jah lis samp xebc nyinc. Maoh weex wangc lis siik xebc nyinc: 5 nyaoh Xih Bos Lenc weex wangc dos Yuc Dal lis sedp nyinc jodx; nyaoh Yeeh Lul Sax Lenc weex wangc dos daengc Yix Seec Lieec daengh Yuc Dal lis samp xebc samp nyinc. 

Dal Wil xeengl xingc Yeeh Lul Sax Lenc 

6 Dal Wil daengh nyenc maoh map touk xingc Yeeh Lul Sax Lenc, yuv heeup nyenc Yeeh Bul Sih nyaoh Yeeh Lul Sax Lenc nyaoh jah. Nyenc Yeeh Bul Sih doiv Dal Wil wah: "Nyac laos xingc naih eis lis! Nyenc pap dal leiv dinl buh ledp sagl lis nyac!" Juh maoh aox longc xangk: "Dal Wil laos naih eis lis." 7 Danl sil, Dal Wil xeengl doiv bagc lail guanl Xih Anh jah, xic naih sint weex Xingc Dal Wil. 

8 Maenl jah, Dal Wil doiv bienl max maoh wah: "Nouc xongs yaoc saengl nyenc Yeeh Bul Sih, buh yuv heeup juh maoh, suh douh dah haop naemx naih hap touk maenv nyenc pap dal leiv dinl jah." Il naih, lis bags sungp gueenv wah: "Nyenc pap dal leiv dinl ledp eis lis laos xeeuc." 

9 Dal Wil suh nyaoh doiv bagc lail jah nyaoh, sint doiv jah weex "Xingc Dal Wil." Maoh dah siik mangv jiml xingc, il weex il kuangt. 10 Dal Wil il weex il ags, yenl yuih Xus Wangc Menl Mungx Ags nyimp maoh gaenx nyaoh. 

11 Jav Xih Lanc, wangc Teip Loc, paik nyenc sunx senk bail jinv Dal Wil, sunx meix dangl eengv sangh meix, sangh bial weex laot bail. Juh maoh suh yuih Dal Wil jiml jagc xeeuc. 12 Dal Wil wox Xus jiml maoh weex wangc dos Yix Seec Lieec, buh wox Xus yuih begs singk Yix Seec Lieec maoh aol guagl Dal Wil weds mags map. 

Lagx Dal Wil nyaoh Yeeh Lul Sax Lenc sangx lis 

13 Dal Wil liic Xih Boc Lenc bail dah lenc, nyaoh Yeeh Lul Sax Lenc naengl aol weix, aol maix, eengv sangx lis oil banl miegs. 14 Guanl lagx nyaoh Yeeh Lul Sax Lenc maoh sangx lis jah xap nyaoh mangv dees naih: Xah Mux Yal, Xoh Bal, Nac Danh, Sox Loc Menc, 15 Yil Hac, Yix Liih Xuh Yal, Nic Feix, Yax Feih Yal, 16 Yix Liih Xah Max, Yix Liih Yax Dal daengh Yix Liil Feix Leel. 

Dal Wil yac daov heeup xuh nyenc Feih Liih Sil 

17 Nyenc Feih Liih Sil lis qingk Dal Wil douh jiml weex wangc dos nyenc Yix Seec Lieec xic jah, daengc guagl bienl max suh bail semh maoh sabp. Dal Wil lis qingk sil naih, suh laos xaih bagc eis lail sabp jah bail. 18 Nyenc Feih Liih Sil touk map, suh sank nyaoh saoc jenc Lil Fac Yinh. 19 Il naih, Dal Wil haemk Xus: "Yaoc dogl bail heeup nyenc Feih Liih Sil xih eis? Nyac deic juh maoh jaoh laos aox miac yaoc il?" 

Xus xunp maoh: "Nyac bail, yaoc bens deic nyenc Feih Liih Sil jaoh laos aox miac nyac." 

20 Il naih, Dal Wil bail Bah Lil Bix Lah Xinh, suh nyaoh jah heeup xuh nyenc Feih Liih Sil. Maoh wah: "Xus nyaoh dav nas yaoc heeup xuh nyenc saengl yaoc, xah xongs naemx laox kugt bas nyal laot yangh!" Il naih, dih wangp jah hap guanl Bah Lil Bix Lah Xinh (*yil sih jangs 'Xus weex kugt'). 21 Nyenc Feih Liih Sil douv bux sac juh maoh nyaoh dih wangp jah, Dal Wil daengh nyenc maoh suh daiv bail yangx. 

22 Dah lis il pungt, nyenc Feih Liih Sil yuh xonv map, sank nyaoh saoc jenc Lil Fac Yinh. 23 Dal Wil yuh haemk Xus, Xus xunp: "Bix saengc dah geel naih heeup juh maoh, xonv dah mangv lenc juh maoh bail, nyaoh doiv nas meix aos jah heeup. 24 Nyac il qingk ungt xongs soh dinl qamt nyaoh wul meix aos jah, laengx hoik neip, yenl yuih soh naih yuv meel Xus qamt dah unv xaop heeup bienl max Feih Liih Sil." 25 Il naih, Dal Wil anl Xus baov jah bail weex, suh heeup xuh nyenc Feih Liih Sil, dah Jih Bieenl hap weex touk Jih Seel. 

6 

Longx yot bonc touk Yeeh Lul Sax Lenc 

1 Dal Wil eengv dah Yix Seec Lieec juml bienl max ags, weex laot lis samp weenh nyenc. 2 Maoh daiv juh maoh touk senl Bah Lah, dih wangp Yuc Dal, yuv dah jah aol longx yot Wangc Menl map. Longx yot naih lis guanl Xus Mungx Ags nyaoh wul jah, Xus ags suiv daengv wangc nyaoh dav yac mungx jih luv bos (*). 3 Juh maoh songk longx yot Wangc Menl nyaoh wul ceeh senc meik, dah yanc Yal Biix Nac Dac deic map. (Yanc maoh nyaoh jenc.) Wuh Sax daengh Yal Xih Yoh, yac lagx Yal Biix Nac Dac, daiv ceeh meik jah, 4 Yal Xih Yoh qamt dah unv. 5 Dal Wil daengh begs singk Yix Seec Lieec ledp nyaoh dav nas Xus songk xenp weex maengx: dos al eengv yongh bic bac, goc gil, gungl, gungl deengl daengh ceex. 

6 Juh maoh map touk beit begx oux megx nyenc guanl Nac Kaengp xic jah, maenv senc guags ceeh jah yuv leix yangx, jav Wuh Sax suh duh miac bail nyaeml longx yot Wangc Menl. 7 Xus nyaengc qingk yax dos Wuh Sax, yenl yuih maoh weex sil naih tags yangx. Il naih, Wangc Menl heeup maoh baengl, maoh suh deil nyaoh geel longx yot. 

8 Yenl yuih Xus qingk yax dos Wuh Sax laengx sat maoh, Dal Wil buh qingk yax. Il naih, dih wangp jah sint weex Bix Lic Sih Wuh Sax (*yil sih jangs 'wedt Wuh Sax'), hap weex touk maenl naih. 

9 Maenl jah Dal Wil qingk yaot Xus wah: "Yaoc nup yangh ams daiv longx yot Xus bail lieel?" 10 Il naih, Dal Wil eis haengt deic longx yot Xus laos Xingc Dal Wil bail, daov sunx maoh touk yanc Oc Bil Deec Yix Dongh, nyenc Jah Teep jah. 11 Longx yot Xus suh liuuc nyaoh yanc Oc Bil Deec Yix Dongh lis samp nyanl, Xus buh pieek lail dos maoh nyimp daengc yanc maoh. 

12 Jav lis nyenc lebc Dal Wil wangc: "Xus yuih longx yot Wangc Menl, pieek lail dos yanc Oc Bil Deec Yix Dongh eengv maenv yangh xonh maoh." Il naih, Dal Wil suh bail yanc jah, xeengp xeengp sais sais dah yanc Oc Bil Deec Yix Dongh deic longx yot Wangc Menl laos Xingc Dal Wil map. 13 Maenv nyenc jungl longx yot Xus jah gobs qamt lis liogc jangs, Dal Wil suh deic duc dagc senc daengh duc lagx senc buic sunx saip Xus. 14 Maoh daens ugs yiv foc deex, nyaoh dav nas Xus songk xenp maengx biiul. 15 Il naih, Dal Wil daengh begs singk Yix Seec Lieec deic longx yot Xus jungl qak map, xuip baol heemx soh. 

Dal Wil maengx biiul Miix Jax naengc eis qit 

16 Eev longx yot Xus laos Xingc Dal Wil bail xic jah, Miix Jax, lagx miegs Saol Loc, dah dol sings naengc nuv. Maoh nuv Dal Wil wangc nyaoh dav nas Xus maengx biiul, suh aox longc naengc eis qit maoh. 

17 Juh maoh deic longx yot Xus songk nyaoh aox bongc miinc Dal Wil doiv maoh beenh lail jah. Dah lenc, Dal Wil aol liix xangh siul yongc daengh liix xangh taik biingc sunx saip Xus. 18 Liix xangh sunx wenp yangx, Dal Wil baengh guanl Xus Mungx Ags pieek sungp lail saip begs singk Yix Seec Lieec. 19 Maoh suh pieek meix il mungx nyenc, eis heenk banl miegs, il bangh siic oux megx, il bangh siic demh ongp wap daengh il bangh siic ids. Dah lenc, ags mungx ags bail yanc. 

20 Dal Wil xonv bail yanc pieek sungp lail dos nyenc yanc maoh xic jah, Miix Jax ugs map sibs maoh, wah: "Wangc Yiv Seec Leec maenl naih nyaengc lis nas naengl gungc ah! Maoh nyaoh dav nas miegs nuc jah todt ugs, xah xongs nyenc ees laot yangh!" 

21 Dal Wil xunp Miix Jax: "Yaoc nyaoh dav nas Xus maengx biiul. Maoh xeenx yaoc, aol yaoc wanh bux nyac nyimp daengc yanc maoh, jiml yaoc weex nyenc douc nyenc Yix Seec Lieec, begs singk maoh. Il naih, yaoc yuv nyaoh dav nas Xus weex maengx. 22 Laengx sonk nyac maenl naih naengc eis qit yaoc, buh lail. Yaoc ags haengt naengc eis qit yaoc. Jav nyac wah miegs nuc jah, juh maoh naengl yuv qaenp juiv yaoc." 23 Miix Jax, lagx miegs Saol Loc, bens eis lis lagx, hap weex touk maenl deil. 

Xus nyimp Dal Wil weex yot 

1 Dal Wil wangc nyaoh aox xeeuc maoh nyaoh. Xus saip maoh lis taik biingc, eis saip nyenc saengl map nyaol nyens maoh. 2 Dah lenc, Dal Wil doiv Nac Danh sangh duh sungp Wangc Menl jah wah: "Yaoc nyaoh naih, nyaoh aox xeeuc meix dangl lail naih nyaoh, longx yot Wangc Menl naengl liuuc nyaoh aox bongc miinc!" 

3 Nac Danh xunp wangc: "Nyac anl meix xangk nyac bail weex, yenl yuih Xus nyimp nyac gaenx nyaoh." 

4 Nyaemv jah, Xus doiv Nac Danh wah: 5 "Nyac bail lebc nyenc nuc yaoc Dal Wil: 'Xus il naih wah: Nyac eis jangs mungx jiml yanc saip yaoc nyaoh. 6 Eev yaoc deic nyenc Yix Seec Lieec dah Aih Jic ugs map maenl jah qit, hap weex touk maenl naih, yaoc bens eis nyaoh yanc nyaoh. Yaoc bens dah doiv naih bonc touk doiv jav, nyaoh bongc miinc nyaoh. 7 Eis heenk yaoc nyimp nyenc Yix Seec Lieec bail nup, yaoc bens eis guav nyenc douc juh maoh, laengx jangs nyenc gonx juh maoh xongs nyenc sangx liees gonx liees jah. Yaoc bens eis haemk: "Xaop weex mangc eis aol meix dangl jiml yanc dos yaoc lieel?"' 

8 "Jav nyac lebc nyenc nuc yaoc Dal Wil: 'Xus Mungx Ags il naih wah: Yaoc deic nyac dah yav songk liees jah ugs map, xeenx nyac weex nyenc top gonx begs singk Yix Seec Lieec yaoc. 9 Nyungl nyac eis heenk touk nup bail, yaoc buh nyimp nyac gaenx nyaoh, nyenc saengl nyac yaoc buh ledp dah dav nas nyac weex gaemv bail. Jav yaoc yuv aol guanl nyac wenp guanl mags, xongs guanl nyaoh dees dih zeil mags jah! 10 Yaoc buh yuv aol jagc dih wangp saip begs singk yaoc, nyenc Yix Seec Lieec, deic juh maoh miac nyaoh jah, lis yanc bens, eengv eis lis mangc nyaol nyens. Dah unv lis nyenc pak biigs xaop, xic naih eis lis hap. 11 eev dah xic yaoc jiml nyenc donv luh dos begs singk Yix Seec Lieec yaoc touk xic naih. Yaoc buh yuv saip nyac dah nyenc saengl nyac lis taik biingc. 

"'Xus lebc nyac maoh ags yuv jiml yanc dos nyac. 12 Gas nyac dah xenp bail, deic nyac nyimp ongs bux sangv nyaoh il wangp xic jah, yaoc ags wox jiml il mungx saemh lenc nyac sibs daengv wangc nyac. Yaoc buh wox aol env guagl maoh jenc lis jaens. 13 Jangs maoh yuv yuih Guanl yaoc jiml jagc yanc, yaoc yuv aol daengv wangc env guagl maoh nyaoh jaens touk jaengl yais. 14 Yaoc yuv weex bux dos maoh, maoh yuv weex lagx saip yaoc. Nuv baov maoh lis soix, yaoc wox yongh guagl mih map heeup maoh, wedt maoh. 15 Danl sil, yaoc bens eis xup xonv meix eiv yaoc eiv maoh jah, xongs nyungl yaoc nyimp Saol Loc weex dah. mungx dah dav nas nyac xup bail jah. 16 Yanc nyac daengh env guagl nyac bens yuv nyaoh dav nas yaoc touk jaengl yais, daengv wangc nyac buh nyaoh jaens touk jaengl yais.'" 

17 Nac Danh aol maenv sungp Xus lebc maoh naih, ledp lebc Dal Wil yangx. 

Dal Wil yogc yuih bus Wangc Menl 

18 Dal Wil suh laos bongc bail, suiv nyaoh dav nas Xus wah: "Xus Mungx Zeil Pangp ah! Yaoc jangs nouc, yanc yaoc yuh sonk duc mangc, nyac daiv yaoc il naih lail? 19 Xus Mungx Zeil Pangp ah! Xic naih, nyac eengv qimp sil lail, wah yuv aol yanc nyenc nuc nyac lis env guagl touk jaengl yais. Xus Mungx Zeil Pangp ah! Nyac bens il naih nyimp nyenc daengl bail map il? 

20 Xus Mungx Zeil Pangp ah! Yaoc naengl lis sungp mangc doiv nyac wah lieel? Yenl yuih nyac ags wox yaoc il nup yangh. 21 Nyac weex maenv sil mags naih, buh aol yaoc lis wox, yenl yuih nyac liingx dah, nyac buh anl meix xangk nyac bail weex. 

22 Xus Mungx Zeil Pangp ah! Nyac nyaengc ags gungc! Eis lis nouc xongs nyac! Kap jiul buh lis qingk: douv nyac dah mangv, eengv eis lis Wangc Menl! 23 Lis begs singk mangc xongs begs singk nyac Yix Seec Lieec lieel? Dees mas menl naih lis begs singk mangc nyac Wangc Menl ags bail juv, dah weex nyenc nuc xonv aol weex begs singk dos nyac? Juv begs singk nyac dah Aih Jic map jangs aol mungl guanl dos nyac. Nyac weex dah sil liogp ags gungc, nyaoh dav nas begs singk nyac jul ugs guagl mih daengh xenc juh maoh. 24 Nyac jiml begs singk nyac, nyenc Yix Seec Lieec, weex nyenc nyac touk jaengl yais. Xus ah! Nyac buh wenp Wangc Menl dos juh maoh yangx. 

25 Xus Wangc Menl ah! Nyac liingx dah maenv sil wah touk yaoc daengh yanc yaoc jah, jouc nyac nyenh touk jaengl yais, anl nyac liingx jah weex. 26 Il naih, guanl nyac bens yuv weex mags touk jaengl yais. Nyenc yuv wah: 'Xus Mungx Ags jangs Wangc Menl Yix Seec Lieec!' Yanc nyenc nuc nyac Dal Wil buh yuv nyaoh dav nas nyac jiml lis jaens. 

27 Xus Mungx Ags, Wangc Menl Yix Seec Lieec ah! Nyac saip yaoc lis wox maenv sil naih, wah: 'Yaoc yuv jiml yanc dos nyac.' Jav yaoc hap lis bov nyimp nyac il naih yogc yuih. 28 Xus Mungx Zeil Pangp ah! Nyac jangs Wangc Menl! Sungp nyac nyaengc dogl senk, nyac buh liingx saip maenv lail naih dos yaoc nyenc nuc nyac. 29 Naih yaoc jouc nyac pieek lail saip yanc yaoc, aol yanc naih bens nyaoh dav nas nyac touk jaengl yais. Yenl yuih nyac, Xus Mungx Zeil Pangp, wah dah: Nyac pieek lail dos yaoc nyenc nuc nyac xic jah, buh jangs pieek lail touk jaengl yais!" 

Dal Wil daengl heeup bens ags 

1 Sil naih dah bail, Dal Wil heeup xuh nyenc Feih Liih Sil weex kaemk juh maoh, dah miac juh maoh aol lis env gonx Jah Teep, xingc zeil mags juh maoh. 2 Maoh buh heeup xuh nyenc Moc Yah, aol juh maoh nunc nyaoh dees dih, aol lamh map liangc: liangc lis yac jiuc lamh suh douh sat, liangc lis il jiuc lamh suh liuuc nyaoh. Il naih, nyenc Moc Yah douh Dal Wil gonx, eengv douh aol yangh xonh pieek dos maoh. 

3 Hah Dal Dix Seel lagx Lil Hoc, jangs wangc Sox Bah. Maoh sogc nyal Youl Fah Lah Dih yuv xeengl env maoh xonv map xic jah, Dal Wil buh nyimp maoh daengl heeup. 4 Dal Wil sabp lis il sinp ceeh max, sedp begs nyenc deic ceeh max, yac weenh bienl max qamt. Douv il begs duc max dah mangv, gal max gaic ceeh jah Dal Wil ledp dadl duv enl dinl lieeux. 

5 Nyenc Al Lamc dah xingc Dal Max Sih Goc map bangh Hah Dal Dix Seel wangc xic jah, Dal Wil sat juh maoh bail yac weenh nyih sinp nyenc. 6 Maoh suh nyaoh Dal Max Sih Goc, xingc Al Lamc jah, jiml oil doiv dingc dos bienl max, nyenc Al Lamc buh wenp begs singk maoh, map pieek yangh xonh dos maoh. Eis heenk Dal Wil touk nup, Xus bens saip maoh heeup xuh eep. 

7 Dal Wil xeengl lis bais daengs jeml maenv nyenc douc bienl max Hah Dal Dix Seel, daiv map Yeeh Lul Sax Lenc. 8 Dal Wil wangc buh dah senl Teep Bah daengh Bix Loc Taip, yac senl Hah Dal Dix Seel jah, xeengl lis oil dongc. 

9 Top Yix, wangc Hah Max, qingk wah Dal Wil heeup xuh bienl max Hah Dal Dix Seel xic jah, 10 suh paik lagx maoh Yoh Lanc touk Dal Wil wangc haemk maoh lail, bus maoh, yenl yuih maoh heeup xuh Hah Dal Dix Seel, dah unv Top Yix buh nyimp Hah Dal Dix Seel bens daengl heeup. Yoh Lanc deic oil yangh xonh jeml nyaenc dongc map pieek dos Dal Wil. 

11 Dal Wil wangc deic oil yangh xonh naih aol weex benh saip Xus, xongs maoh aol maenv jeml nyaenc dah guagl mih douh heeup xuh xeengl lis map jah aol weex benh saip Xus laot yangh: 12 dah Yiv Dongh Al Lamc, Moc Yah, Yal Menc, Feih Liih Sil daengh Yal Max Lil - buh dah wangc Sox Bah, Hah Dal Dix Seel, lagx Lil Hoc. 

13 Dal Wil nyaoh saoc jenc Gol sat deil nyenc Yiv Dongh il weenh beds sinp xonv map, wenp nyenc lis guanl mags. 14 Maoh nyaoh daengc dih wangp Yiv Dongh jiml doiv dingc bienl max, nyenc Yiv Dongh ledp douh Dal Wil gonx. Dal Wil eis heenk bail nup, Xus bens saip maoh heeup xuh nyenc saengl maoh. 

15 Dal Wil weex wangc dos daengc guagl Yix Seec Lieec, yuih begs singk maoh beenh sil yuh saengc yuh douh. 16 Yoh Yah, lagx Xih Lul Yax, weex nyenc top bienl max. Yoh Xah Fax, lagx Yal Xih Lul, weex nyenc xap sil aov. 17 Sax Duh, lagx Yal Xih Tup, daengh Yal Xih Mix Leel, lagx Yal Biix Yal Tat, weex sangh sunx. Xih Laic Yax weex nyenc xap sih juml. 18 Bix Nac Yax, lagx Yeeh Hoc Yeeh Dal, gonx nyenc Jih Lil Tip daengh nyenc Bix Lil Tip. Lagx banl Dal Wil ledp weex nyenc douc qonk maoh, xongs sangh sunx. 

Dal Wil daiv lail Mix Feih Boh Xeel 

1 Lis il maenl, Dal Wil haemk: "Yanc Saol Loc naengl lis nyenc xih eis? Yaoc yuv yuih Yoh Nac Danh map lail lail daiv juh maoh." 2 Yanc Saol Loc lis mungx nyenc nuc guanl Xix Bah. Lis nyenc xais maoh map jinv Dal Wil, Dal Wil haemk maoh: "Nyac jangs Xix Bah il?" 

Maoh xunp: "Nyenc nuc nyac jangs." 3 Wangc haemk: "Yanc Saol Loc naengl lis nyenc xih eis? Yaoc yuv aol meix eiv Wangc Menl map daiv juh maoh." 

Xix Bah xunp: "Yoh Nac Danh naengl gal il banl, maoh yac dinl leiv." 

4 Wangc haemk: "Maoh nyaoh nup?" 

Xix Bah xunp: "Maoh nyaoh yanc Max Jic, lagx Yal Miix Lil, senl Loc Dix Bah." 5 Il naih, Dal Wil wangc paik nyenc bail sibs maoh dah yanc Max Jic map. 6 Mix Feih Boh Xeel, lagx Yoh Nac Danh, lagx kuanp Saol Loc, map jinv Dal Wil xic jah, suh bebc dih map qaenp juiv maoh. Dal Wil wah: "Mix Feih Boh Xeel ah!" 

Maoh xunp: "Nyenc nuc nyac nyaoh geel naih." 

7 Dal Wil wah: "Bix yaot, yaoc bens yuv yuih bux nyac Yoh Nac Danh lail lail map daiv nyac. Yaoc yuv deic daeml yav ongs nyac Saol Loc ledp xonv dos nyac, nyac buh bens yuv nyimp yaoc dongc suiv siic banc jil." 

8 Mix Feih Boh Xeel bebc map wah: "Yaoc nyenc nuc nyac sonk duc mangc lieel? Nyac nup yangh doiv yaoc, nyenc xongs nguap deil, il naih lail?" 

9 Wangc suh sint Xix Bah, nyenc nuc Saol Loc, map, doiv maoh wah: "Yaoc aol eel jiv Saol Loc nyimp nyenc yanc maoh ledp pieek saip lagx kuanp xus nyenc nyac yangx. 10 Nyac, lagx nyac daengh nyenc nuc nyac yuv yuih Mix Feih Boh Xeel sags daeml yav, xup lis yangh jil map. Il naih, nyenc aox yanc lagx kuanp xus nyenc nyac lis kaemk jil. Mix Feih Boh Xeel buh bens yuv nyimp yaoc dongc suiv siic banc jil oux." (Xix Bah lis xebc ngox duc lagx, nyih xebc mungx lagx nuc.) 

Xix Bah suh doiv wangc wah: 11 "Xus yaoc wangc yaoc ah! Yaoc jangs nyenc nuc nyac. Nyac xais yaoc weex mangc, yaoc buh anl bail weex." 

Il naih, Mix Feih Boh Xeel bens suiv siic banc Dal Wil, xongs lagx wangc laot yangh. 

12 Mix Feih Boh Xeel lis il lagx uns guanl Miix Jah. Nyenc nyaoh yanc Xix Bah ledp jangs weex nyenc nuc dos Mix Feih Boh Xeel. 13 Il naih, Mix Feih Boh Xeel, mungx yac dinl leiv jah, nyaoh Yeeh Lul Sax Lenc nyaoh, bens nyimp wangc jungh siic banc jil. 

Dal Wil heeup xuh nyenc Yal Menc 

1 Dah lis il pungt, wangc nyenc Yal Menc deil yangx, lagx maoh Hah Nunl sibs maoh weex wangc. 2 Dal Wil xangk: "Yaoc yuv aenl daiv Hah Nunl, lagx Nac Xac, xongs bux maoh aenl daiv yaoc laot yangh." Il naih, Dal Wil paik nyenc tiik maoh bail xaok sais Hah Nunl, yenl yuih bux maoh deil yangx. 

Nyenc Dal Wil touk dih wangp Yal Menc xic jah, 3 nyenc douc Yal Menc doiv wangc juh maoh Hah Nunl wah: "Dal Wil paik nyenc map naih xaok sais nyac, nyac nyaengc xangk maoh qaenp juiv bux nyac il? Eis jangs il naih! Maoh paik nyenc map xac naengc xingc naih, dah lenc suh yuv map heeup xuh daol." 4 Il naih, Hah Nunl nyaeml nyenc Dal Wil, suh guedx mudx meix mungx bail il benh, yuh ads duv jodx xanh dees juh maoh, douv ugs senx, songk juh maoh xonv bail. 

5 Dal Wil lis qingk sil naih, suh paik nyenc bail sibs, doiv juh maoh wah: "Xaop liuuc nyaoh Yeeh Liil Goh unv, gas touk mudx yais xih xonv map." Yenl yuih oil maoh qingk pak nas gungc. 

6 Nyenc Yal Menc wox Dal Wil doiv juh maoh benc qik yangx, suh aol sinc xup bienl max: dah Boc Lil Hoc daengh Sox Bah xup lis yac weenh bienl max Al Lamc, yuh dah wangc Max Jah xup lis il sinp mungx, dah Top xup lis il weenh nyih sinp mungx. 7 Dal Wil lis wox, suh paik Yoh Yah daiv daengc bienl max Yix Seec Lieec ugs bail. 8 Nyenc Yal Menc ugs map nyaoh nugs dol xingc beec lail beenh wenp daengl dos. Nyenc Al Lamc dah Sox Bah daengh Lil Hoc eengv nyenc Top daengh nyenc Max Jah suh nyaoh jenc wangp nugs xingc. 

9 Yoh Yah nuv nyenc saengl beec nyaoh mangv nas mangv lenc ledp yuv map heeup maoh. Il naih, maoh suh dah aox bienl max Yix Seec Lieec xeenx maenv nyenc ags ugs map, daiv juh maoh nyimp nyenc Al Lamc daengl heeup. 10 Gal maenv bienl max jah, maoh aol jaix nongx maoh Yal Biix Xaih daiv, nyimp nyenc Yal Menc daengl heeup. 11 Yoh Yah doiv Yal Biix Xaih wah: "Nuv baov yaoc eis xuh nyenc Al Lamc, nyac suh map juv yaoc. Nuv nyac eis xuh nyenc Yal Menc, yaoc suh map juv nyac. 12 Xaop yuv guas sais! Daol ledp yuv mags bov map heeup, yuih begs singk daol daengh maenv xingc Wangc Menl daol. Haengt Xus anl meix xangk maoh bail weex." 

13 Yoh Yah daengh bienl max maoh suh dah bail heeup nyenc Al Lamc, nyenc Al Lamc nyaoh dav nas Yoh Yah laengh yangx. 14 Nyenc Yal Menc nuv nyenc Al Lamc laengh, juh maoh buh nyaoh dav nas Yal Biix Xaih laengh laos xingc bail. Jav nyimp nyenc Yal Menc daengl heeup wenp, Yoh Yah suh xonv bail Yeeh Lul Sax Lenc. 

15 Nyenc Al Lamc wox ags xuip nangs dos nyenc Yix Seec Lieec, yuh daengl juml map. 16 Hah Dal Dix Seel wangc xais oil nyenc Al Lamc dah mangv jav nyal Youl Fah Lah Dih map. Xol Fac, nyenc top bienl max Hah Dal Dix Seel, daiv juh maoh touk Xih Lanc bail. 

17 Dal Wil lis qingk sil naih, yuh juml daengc bienl max Yix Seec Lieec, dah nyal Yoh Danl bail Xih Lanc. Nyenc Al Lamc beec lail beenh wenp nyaoh jah, nyimp Dal Wil daengl heeup. 18 Nyenc Al Lamc yuh nyaoh dav nas nyenc Yix Seec Lieec laengh yangx. Daengl heeup xic jah, bienl max Dal Wil sat bail sedp begs nyenc Al Lamc deic ceeh daengl heeup daengh siik weenh bienl max. Juh maoh buh heeup deil Xol Fac, mungx top bienl max Al Lamc. 19 Maenv wangc nyaoh dees miac Hah Dal Dix Seel wangc ags nuv juh maoh douh nyenc Yix Seec Lieec heeup xuh, xih xonv nyimp nyenc Yix Seec Lieec daengl lail, saip juh maoh gonx. Il naih, nyenc Al Lamc eis ams bangl nyenc Yal Menc hap. 

Dal Wil daengh Bah Xeel Bah 

1 Touk nyanl xenp, oil wangc bens ugs bail daengl heeup xic jah, Dal Wil suh paik Yoh Yah daiv nyenc douc gax xaip daengh daengc nyenc Yix Seec Lieec ugs bail. Juh maoh weex gaemv nyenc Yal Menc, lionh xingc Lah Bah. Dal Wil daov liuuc nyaoh Yeeh Lul Sax Lenc. 

2 Lis il maenl jodx nyaemv, Dal Wil nagp menl dah xangc jenc map, nyaoh wul bongc xeeuc qamt bail map. Maoh dah wul jah nuv il mungx nyenc miegs xugs xenp, miinh mogc lail nuv gungc. 3 Dal Wil suh paik nyenc bail xac naengc mungx nyenc miegs jah jangs nouc. Nyenc jah wah: "Maoh guanl Bah Xeel Bah, lagx miegs Yix Lieenc, maix Uh Liih Yal, nyenc Heel." 4 Dal Wil suh paik nyenc bail sibs mungx nyenc miegs jah map. (Xic jah nyenc miegs gobs sot xenp, buh weex liix xeengt wenp.) Maoh map, Dal Wil buh nyimp maoh nunc yangx. Nyenc miegs suh xonv bail yanc. 5 Dah lenc, nyenc miegs lis lagx qak xenp, paik nyenc bail lebc Dal Wil: "Yaoc lis lagx qak xenp yangx." 

6 Il naih, Dal Wil xais nyenc bail lebc Yoh Yah: "Nyac paik Uh Liih Yal, nyenc Heel, touk yaoc map." Jav Yoh Yah suh paik Uh Liih Yal bail jinv Dal Wil. 7 Uh Liih Yal map yangx, Dal Wil haemk maoh Yoh Yah daengh bienl max, eengv sil songk heeup jah il nup yangh. 8 Dal Wil suh doiv Uh Liih Yal baov: "Nyac xonv bail yanc, xugs dinl sav soh bah!" Il naih, Uh Liih Yal ugs xeeuc bail, dah lenc wangc buh saip jagc liix xangh dos maoh. 9 Uh Liih Yal daov eis bail yanc. Maoh xonv nyimp oil nyenc nuc wangc nunc nyaoh nugs dol xeeuc. 

10 Dal Wil qingk wah Uh Liih Yal eis bail yanc, suh haemk maoh: "Nyac gobs dah kuenp yais map, weex mangc eis bail yanc lieel?" 

11 Uh Liih Yal doiv Dal Wil wah: "Longx yot, nyenc Yix Seec Lieec daengh nyenc Yuc Dal ledp nyaoh dingc, xus nyenc yaoc Yoh Yah daengh nyenc douc enl maoh jah ledp nyaoh yav weex dingc. Yaoc weex nup lail bail yanc jil wumx, nyimp maix jungh nunc lieel? Yaoc nyaoh dav nas wangc liix: Yaoc bens eis weex hangc sil naih." 

12 Dal Wil suh doiv maoh wah: "Nyac eengv nyaoh naih il maenl, maenl mus yaoc paik nyac xonv bail." Il naih, maenl jah daengh maenl jih nyih, Uh Liih Yal liuuc nyaoh Yeeh Lul Sax Lenc. 13 Dal Wil sint maoh map dongc jil wumx, dos maoh jaengv kuaot bail. Touk nyaemv, Uh Liih Yal daov ugs bail nyaoh dav nyenc nuc wangc nunc nyaoh il doiv, buh naengl mix bail yanc. 

Dal Wil daengv jiv sat Uh Liih Yal 

14 Hedp lenc, Dal Wil xap senk dos Yoh Yah, aol dos Uh Liih Yal sunx bail. 15 Aox senk Dal Wil xap: "Nyac pait Uh Liih Yal nyaoh mangv unv heeup, doiv daengl heeup zeil yaot jah. Lenc, xaop xonv denl map, douv maoh douh heeup deil." 16 Xah il naih, Yoh Yah bail lionh xingc xic jah, pait Uh Liih Yal nyaoh doiv maoh wox lis nyenc saengl zeil ags jah. 17 Nyenc xingc jah ugs map nyimp Yoh Yah daengl heeup xic jah, lis maenv bienl max Dal Wil douh sat yangx; Uh Liih Yal, nyenc Heel, buh deil yangx. 

18 Yoh Yah suh paik mungx nyenc bail lebc Dal Wil maenv sil daengl heeup jah. 19 Maoh lebc nyenc jah: "Nyac deic maenv sil daengl heeup naih ledp lebc wangc. 20 Yaot xic wangc qingk yax map, haemk nyac: 'Xaop weex mangc il jav jaenx xingc daengl heeup lieel? Xaop eis wox nyenc saengl yuv dah wul kaik xingc beengv nat map il? 21 Nyungl nouc heeup deil Yal Biix Mix Leec, lagx Yeeh Lul Bix Xeel? Eis jangs mungx nyenc miegs dah wul kaik xingc baenv jagc bial moh map jabc, maoh hap deil nyaoh Tip Bil Sih? Xaop weex mangc jaenx kaik xingc il jav lieel?' Nuv baov maoh il naih haemk nyac, nyac suh xunp: 'Eis jangs gobs weex naih, nyenc nuc nyac Uh Liih Yal, nyenc Heel, buh deil yangx.'" 

22 Il naih, nyenc douh paik map jah ugs bail. Map touk yangx, maoh suh anl Yoh Yah lebc maenv sungp jah wah saip Dal Wil qingk. 23 Maoh wah: "Nyenc saengl ags dah jiul, map touk mangv nugs nyimp jiul daengl heeup. Jiul heeup juh maoh xonv bail, hap weex touk geel dol xingc. 24 Maenv nyenc beengv nat nyaoh wul kaik xingc suh beengv nat map beengv maenv nyenc nuc nyac, dos deil mieengc mungx bienl max wangc. Eis jangs gobs weex naih, Uh Liih Yal, nyenc Heel, buh deil yangx." 

25 Dal Wil doiv nyenc douh paik map jah wah: "Nyac bail lebc Yoh Yah il naih: 'Bix yuih maenv sil naih eis lail dah. Xangp miax maenl naih jil mungx naih, maenl mus jil mungx jav; hangc sil naih bens lis! Nyac eengv songk legc heeup laos xingc bail, deic xingc weex gaemv lieeux!' Nyac deic sungp naih bail wah, qimp legc dos Yoh Yah." 

26 Maix Uh Liih Yal qingk wah saox maoh deil yangx, suh yuih maoh banh sais nees. 27 Banh sais nyanl maenl dah yangx, Dal Wil suh paik nyenc bail sibs Bah Xeel Bah map yanc maoh. Bah Xeel Bah suh wenp maix Dal Wil yangx, nyimp maoh sangx lis il banl. Danl sil Dal Wil weex maenv sil naih, Xus nyaengc eis douh sais. 

Nac Danh guav Dal Wil 

1 Xus paik Nac Danh bail jinv Dal Wil. Nac Danh map touk Dal Wil, suh wah: "Il jagc senl lis yac mungx nyenc; il mungx jangs nyenc meec, mungx jangs nyenc hut. 2 Mungx nyenc meec jah lis oil liees daengh senc. 3 Mungx nyenc hut gobs lis duc lagx liees maoh jeis map jah, eengv eis lis mangc. Maoh sangx lagx liees jah, lagx liees buh nyimp maoh daengh lagx maoh gaenx nyaoh, mags map. Lagx liees jil maenv maoh jil jah, wumx buh wumx bil maoh, naengl nagp nyaoh aox miac maoh. Maoh daiv lagx liees naih xongs daiv lagx miegs maoh laot yangh. 4 Jav lis il mungx egt map touk nyenc meec jah. Nyenc meec eis xeeh il duc senc xih duc liees maoh map sat beenh dos egt jil, daov aol lagx liees nyenc hut bail sat beenh dos egt." 

5 Dal Wil suh nyaengc qingk yax dos mungx nyenc jah, doiv Nac Danh wah: "Yaoc xiv Xus Mungx Soh map liix, weex sil naih nyenc jah bens dogl deil! 6 Maoh dogl douh beis lagx liees jah siik benh, yenl yuih maoh weex sil naih, eis lis nyil sais yagc sac." 

7 Nac Danh suh doiv Dal Wil wah: "Nyac laengx jangs mungx nyenc jah! Xus, Wangc Menl Yix Seec Lieec, il naih wah: 'Yaoc youv yuc laos gaos jiml nyac weex wangc dos Yix Seec Lieec, juv nyac todt miac Saol Loc. 8 Yaoc deic yanc xus nyenc nyac pieek saip nyac, deic maenv maix maoh jaoh dos nyac, yuh deic env guagl Yix Seec Lieec daengh Yuc Dal aol dos nyac. Nuv baov maenv naih nyac naengl qingk yuns, yaoc buh haengt qimp gungc dos nyac. 9 Nyac weex mangc baov sungp Xus eis jangs sungp, weex maenv sil maoh naengc jangs pak jah lieel? Nyac yaml miax sat deil Uh Liih Yal, nyenc Heel, aol maix maoh map weex maix dos nyac. Nyac yaml nyenc Yal Menc sat Uh Liih Yal. 10 Nyac naengc eis qit yaoc, aol maix Uh Liih Yal map weex maix. Xah il naih, yanc nyac saemh saemh lis nyenc deil nyaoh dees xangp miax. 

11 "Xus il naih wah: 'Yaoc yuv aol nyenc aox yanc nyac xonv heeup nyac. Nyaoh dav nas nyac yaoc yuv deic maenv maix nyac aol dos mungx jaenx nyac, mungx jah buh yuv nyimp juh maoh nyaoh aenl maenl ebl nunc. 12 Nyac liagc liagc weex sil jah, yaoc daov yuv aol mungx jaenx nyac nyaoh dav nas begs singk Yix Seec Lieec aenl maenl weex sil naih ugs map." 

Dal Wil liingx soix 

13 Dal Wil suh doiv Nac Danh wah: "Yaoc nyaoh dav nas Xus lis soix yangx." 

Nac Danh xunp: "Xus mieenv soix nyac, nyac buh eis douh deil. 14 Gal nyac weex maenv sil naih aol nyenc saengl Xus naengc eis qit Xus gungc, baov maoh eis jangs Xus. Jav lagx banl nyac gobs lis naih yuv douh deil." 

15 Nac Danh xonv bail yanc yangx, Xus songk biingh map dos lagx Dal Wil, maix Uh Liih Yal nyimp maoh sangx lis jah. 

16 Dal Wil jouc Wangc Menl eis xup mingh lagx naih. Xah il naih, maoh jih ebl jil, laos sumx bail meix nyaemv bens nunc dees dih. 17 Yangp laox yanc maoh jenc nyaoh geel, qonk maoh dah dees dih jenc map, maoh buh eis haengt, buh eis nyimp juh maoh jil mangc. 

18 Touk maenl jih sedp, lagx jah deil yangx. Nyenc nuc Dal Wil qingk yaot lebc maoh lagx deil, yenl yuih juh maoh aox longc xangk: "Lagx naengl nyaoh xic jah, daol qonk Dal Wil, maoh buh eis haengt qingk sungp daol. Daol nup yangh ams lebc maoh lagx deil yangx lieel? Yaot xic maoh yuv ugs sil haik bens." 

19 Dal Wil lis nuv nyenc nuc maoh daengl wah sungp siik, suh wox lagx deil yangx. Maoh haemk: "Lagx deil yangx il?" 

Juh maoh xunp: "Jangs. Deil yangx." 

20 Dal Wil suh dah dees dih jenc map. Maoh xugs xenp, miads naemx dangl, wanh ugs xenp, laos bongc dingc Xus bail baiv. Lenc, maoh xonv map yanc, xais nyenc nuc beenh ebl jil, suh jil yangx. 

21 Maenv nyenc nuc maoh haemk: "Nyac weex mangc il naih weex lieel? Lagx naengl nyaoh xic jah, nyac jih ebl nees. Xic naih lagx deil yangx, nyac daov jenc map jil oux!" 

22 Dal Wil xunp: "Lagx naengl nyaoh xic jah, yaoc jih ebl nees, yenl yuih yaoc xangk: 'Yaot xic Xus yagc sac yaoc, douv lagx naih soh map.' 23 Xic naih lagx deil yangx, yaoc naengl jih ebl jil weex mangc lieel? Yaoc naengl aol maoh xonv soh lis il? Yaoc naengl lis maenl bail touk maoh, maoh eis lis maenl xonv touk yaoc." 

24 Dal Wil suh xaok sais maix maoh Bah Xeel Bah, laos bail nyimp maoh nunc. Bah Xeel Bah sangx lis il banl, juh maoh aol maoh guanl Sox Loc Menc. Xus eiv maoh; 25 il naih, Xus suh yaml Nac Danh, sangh duh sungp Wangc Menl, saip guanl Yeeh Dih Dih Yal dos maoh (*yil sih jangs 'lis Xus eiv'). 

Dal Wil xeengl xingc Lah Bah 

26 Nyaoh pungt jah, Yoh Yah nyimp nyenc Yal Menc nyaoh xingc Lah Bah jah, daengl heeup, buh xeengl lis xeeuc wangc. 27 Yoh Yah suh paik nyenc bail jinv Dal Wil wah: "Yaoc nyimp xingc Lah Bah daengl heeup, aol lis dens naemx maoh yangx. 28 Naengl gal maenv bienl max jah, nyac xic naih deic juh maoh daengl juml map, lionh xingc xeengl map. Nuv eis il naih, yaoc xeengl xingc jah bail, eep suh aol guanl yaoc jiml dos xingc jah." 

29 Jav Dal Wil juml daengc bienl max bail Lah Bah, heeup xingc jah, suh xeengl lis yangx. 30 Dal Wil dah gaos wangc nyenc Yal Menc aol lis meeuh wangc, buh songk meeuh naih nyaoh gaos bens. Meeuh wangc naih aol jeml weex, wul meeuh naengl lis oil jinl baos. Meeuh qaenp lis liogc xebc beds jaenl. Dal Wil dah xingc jah xeengl lis oil yangh xonh. 31 Maoh yuh daiv nyenc xingc Lah Bah ugs map, xais juh maoh weex ongl deic jov, bac kuedp daengh guanl weex ongl, eengv weex xonl. Dal Wil doiv nyenc senl mih Yal Menc buh il naih weex. Dah lenc, Dal Wil daengh bienl max maoh ledp xonv bail Yeeh Lul Sax Lenc. 

13 

Anl Nonx biigs Tat Max nyimp maoh nunc 

1 Yah Sah Longc, lagx Dal Wil, lis il nongx lail miegs guanl Tat Max. Anl Nonx, buh jangs lagx Dal Wil. Maoh eiv Tat Max gungc. 2 Anl Nonx yuih eiv nongx miegs maoh Tat Max lis biingh. Tat Max naengl jangs miegs seit, il naih Anl Nonx xangk maoh yuh eis lis jiv mangc jaenx maoh. 

3 Jav Anl Nonx lis mungx biingc banx guanl Yoh Nac Dac, lagx Xil Mix Yal, jaix Dal Wil. Yoh Nac Dac lis jiv jods gungc. 4 Maoh doiv Anl Nonx wah: "Lagx wangc ah! Nyac weex mangc il maenl biix il maenl wuml soic lieel? Nyac lebc yaoc weex lis eis?" 

Anl Nonx xunp: "Yaoc eiv Tat Max, nongx miegs nongx yaoc Yah Sah Longc." 

5 Yoh Nac Dac wah: "Nyac nyaoh xangc nunc uv weex ids. Bux map nuv nyac xic jah, nyac doiv maoh wah: 'Yaoc xangk lis nongx miegs yaoc Tat Max map, beenh ebl jil dos yaoc. Douv maoh nyaoh dav nas yaoc beenh. Jav, yaoc lis naengc maoh, suh dah miac maoh sibs map jil.'" 

6 Il naih, Anl Nonx suh uv ids nunc nyaoh xangc. Dal Wil wangc map nuv maoh xic jah, maoh doiv wangc wah: "Jouc nyac saip nongx miegs yaoc Tat Max map, nyaoh dav nas yaoc weex siic lail. Il naih, yaoc lail dah miac maoh sibs map jil." 7 Jav Dal Wil lebc sungp laos xeeuc bail, doiv Tat Max wah: "Nyac bail yanc jaix nyac Anl Nonx, yuih maoh beenh ebl jil. 

8 Il naih, Tat Max suh touk yanc jaix maoh Anl Nonx bail, Anl Nonx naengl nunc. Tat Max suh aol benv oux megx map piagp lail, nyaoh dav nas Anl Nonx weex siic, pieengp xogc. 9 Maoh dah daol aol siic ugs map dos Anl Nonx jil. Anl Nonx daov eis haengt jil, suh wah: "Xais eep ledp ugs bail bah!" Il naih, eep suh ledp liic maoh bail yangx. 

10 Anl Nonx suh doiv Tat Max wah: "Nyac daiv ebl jil laos sumx yaoc map, yaoc lail dah miac nyac sibs map jil." Tat Max suh deic siic maoh beenh lail jah laos sumx bail, touk geel jaix maoh Anl Nonx. 11 Danl sil maoh duh siic dos Anl Nonx jil xic jah, Anl Nonx nyaeml maoh wah: "Nongx yaoc, nyac map nyimp yaoc nunc." 

12 Tat Max wah: "Bix il naih weex, jaix yaoc! Bix ebs yaoc. Nyaoh Yix Seec Lieec eis dogl il naih weex pak! Bix weex sil pak naih! 13 Yaoc lieel? Yaoc deic maenv pak nas naih bail nup kat? Nyac lieel? Nyac yuv nyaoh Yix Seec Lieec wenp nyenc ees, eis menh siih. Jouc nyac doiv wangc wah: Maoh buh haengt aol yaoc weex maix dos nyac." 

14 Anl Nonx daov eis haengt qingk sungp maoh. Maoh suh sabp Tat Max map nyimp nunc, yenl yuih maoh biix Tat Max legc mags. 15 Nunc wenp, Anl Nonx laengx qingk saengl Tat Max gungc. Maenv sais saengl jah biix dah unv sais eiv eengv gungc. Anl Nonx doiv Tat Max wah: "Nyac ugs bail!" 

16 Tat Max xunp: "Bix weex naih! Soix nyac jul yaoc bail biix nyac gobs nyimp yaoc weex sil jah eengv yuv qaenp." 

Anl Nonx buh eis haengt qingk sungp maoh, 17 suh sint mungx nuc maoh map wah: "Deic nyenc miegs naih jul ugs bail, jaenc dol dos." 

18 Il naih, nyenc nuc jul maoh ugs bail, deic dol jaenc yangx. Tat Max daens xanh lail, yenl yuih lagx miegs seit wangc ledp daens xenp il naih. 19 Tat Max suh deic bungv songk laos gaos bail, deic xanh lail maoh daens jah yags duv. Maoh aol miac wums gaos, mangv bail mangv songk soh nees. 

20 Jaix maoh Yah Sah Longc lis nuv, suh haemk: "Jangs eis jangs jaix nyac, Anl Nonx, aol nyac weex ees? Nongx yaoc ah! Nyac xic naih eis yongh pak sais; maoh jangs jaix nyac. Bix deic sil naih songk nyaoh longc." Tat Max suh nyaoh yanc jaix maoh Yah Sah Longc nyaoh, weex miegs liingh il saemh. 

21 Dal Wil wangc lis wox sil naih nyaengc qingk yax gungc. 22 Yah Sah Longc buh eis nyimp jaix maoh Anl Nonx wah sungp mangc. Maoh saengl Anl Nonx gungc, yenl yuih Anl Nonx aol nongx miegs maoh Tat Max pak nas. 

Yah Sah Longc yuih nongx miegs maoh sat Anl Nonx 

23 Dah lis yac nyinc, nyenc bangl Yah Sah Longc kebp biaeml liees nyaoh Bah Lil Xal Sox, jaenx biinl Yix Fax Lieenc, xic jah, Yah Sah Longc sint lagx wangc ledp yuv touk jah map. 24 Yah Sah Longc bail touk geel wangc wah: "Nyenc kebp biaeml liees yaoc map yangx. Jouc wangc daengh nyenc geel bal wangc nyimp yaoc daengl juml weex maengx." 

25 Wangc xunp: "Lagx yaoc ah! Jiul eis yongh bail, mieenx lis jiul wenp dabs qaenp dos nyac." Yah Sah Longc yuh jouc samp dul siik, wangc naengl eis haengt bail, gobs yah wah sungp lail saip maoh. 

26 Yah Sah Longc suh wah: "Nuv baov wangc eis bail, jouc wangc douv jaix yaoc Anl Nonx nyimp yaoc bail." 

Wangc haemk: "Anl Nonx weex mangc dogl nyimp nyac bail lieel?" 27 Danl sil Yah Sah Longc bens jouc, il naih wangc hap paik Anl Nonx daengh oil lagx wangc jah nyimp maoh bail. 

28 Yah Sah Longc doiv nyenc maoh wah: "Xaop qingk lail! Anl Nonx jaengv kuaot xic jah, yaoc doiv xaop wah: 'Dos Anl Nonx deil!', xaop suh deic maoh sat bail. Xaop bix yaot. Jangs yaoc xais xaop. Gobs yuv xaop ugs legc, ugs bov." 29 Il naih, nyenc Yah Sah Longc suh anl Yah Sah Longc xais jah sat Anl Nonx. Oil lagx wangc jah suh jenc map, ags mungx ags qic max laengh bail. 

30 Juh maoh naengl nyaoh dav kuenp xic jah, lis sungp xonc touk Dal Wil wah: "Yah Sah Longc sat oil lagx wangc bail lieeux, il mungx buh eis gal hap." 31 Wangc jenc map, deic ugs xenp yags duv, nunc nyaoh dees dih. Maenv nyenc nuc maoh ledp jenc nyaoh geel, buh yags ugs duv. 

32 Danl sil Yoh Nac Dac, lagx Xil Mix Yal jaix Dal Wil, wah: "Xus yaoc bix baov oil lagx nyac ledp deil. Gobs deil laot Anl Nonx. Eev dah Anl Nonx sabp nongx miegs maoh Tat Max nyimp maoh nunc xic jah, Yah Sah Longc hap bens yuv sat maoh. 33 Xah il naih, jouc xus yaoc wangc yaoc bix souc longc lagx nyac deil lieeux sungp jah. Gobs lis laot Anl Nonx douh sat." 34 Wah touk Yah Sah Longc, maoh laengh bail yangx. 

Eev nyaoh xic jah, mungx bienl max xut xingc Yeeh Lul Sax Lenc nuv lis il bangl nyenc dah mangv sip, luih gaos jenc Hoc Loc Nyeenl map. Maoh bail lebc wangc: "Yaoc lis nuv nyenc dah kuenp Hoc Loc Nyeenl map, naengl nyaoh banv jenc." 

35 Yoh Nac Dac doiv wangc wah: "Nuv ah! Lagx wangc map yangx, xah xongs yaoc gobs wah dah laot yangh." 

36 Sungp maoh gobs wah wenp, lagx wangc ledp songk soh laox nees laos map. Dal Wil daengh maenv nyenc nuc maoh buh ledp banh sais nees. 37 Yah Sah Longc laengh bail, map touk Dac Mail wangc. Maoh jangs wangc dih wangp Jih Xic, lagx Yal Miix Huc. 

Dal Wil maenl maenl yuih lagx maoh Anl Nonx banh sais. 38 Yah Sah Longc laengh touk Jih Xic bail yangx, nyaoh jah lis samp nyinc. 39 Dal Wil yuih Anl Nonx banh sais dah yangx, aox longc nyaengc xangk eengv nuv Yah Sah Longc. 

Yoh Yah daengv jiv xonv aol Yah Sah Longc map 

1 Yoh Yah, lagx Xih Lul Yax, wox wangc il nup xangk nuv Yah Sah Longc. 2 Il naih, Yoh Yah paik mungx nyenc touk senl Tip Goh Yal bail, dah jah daiv mungx nyenc miegs longc diux map. Yoh Yah doiv maoh wah: "Nyac uv weex banh sais. Daens ugs heeuk dos, buh bix yongh naemx dangl. Uv weex nees nyenc deil gungc maenl laot yangh. 3 Dah lenc, nyac touk wangc bail, deic maenv sungp naih lebc maoh." Jav, Yoh Yah eeus maoh il nup wah. 

4 Mungx nyenc miegs senl Tip Goh Yal bail jinv wangc, bebc nas daengh dih qaenp juiv maoh, wah: "Wangc ah! Jouc nyac bangl yaoc!" 

5 Wangc haemk maoh: "Nyac lis sil mangc lieel?" 

Maoh xunp: "Yaoc jangs sax liingh, saox yaoc deil yangx. 6 Yaoc lis yac lagx. Yac eep nyaoh yav daengl heeup, buh eis lis nyenc eenv egs yac maoh. Lis il mungx heeup il mungx deil bail. 7 Xic naih daengc dous nyenc ledp map guav yaoc wah: 'Aol mungx nyenc heeup jaix nongx maoh deil bail jah jaoh ugs map. Jiul yuv sat maoh, map beis mingh jaix nongx maoh. Laengx sonk maoh jangs mungx sibs eel jiv jiul buh yuv sat.' Yaoc naengl gal laot nadl saenk buil naih, juh maoh buh yuv weex gaemv bail, eis douv lagx naih sibs saemh lenc saox yaoc hap. 

8 Wangc doiv nyenc miegs jah wah: "Xonv bail yanc bah! Yaoc lebc sungp luih map nyimp nyac beenh sil naih." 

9 Nyenc miegs yuh doiv wangc wah: "Xus yaoc wangc yaoc ah! Nuv baov nyac yuih yaoc douh guav, haengt soix naih dogl nyaoh xenp yaoc daengh yanc bux yaoc, haengt wangc eis lis soix mangc." 

10 Wangc xunp: "Nuv baov lis nyenc doiv nyac wah sungp mangc, deic maoh touk yaoc map, maoh suh eengv eis nyaol nyens nyac hap!" 

11 Nyenc miegs wah: "Jouc nyac xiv Xus, Wangc Menl nyac, map liix, nyac eis saip nouc map dogl padt lagx yaoc. Il naih, lagx yaoc eis douh douv mingh." 

Wangc xunp: "Yaoc xiv Xus Mungx Soh map liix, il jiuc biaeml gaos lagx nyac buh eis saip dogl nyaoh dees dih." 

12 Nyenc miegs yuh wah: "Jouc xus yaoc wangc yaoc eengv douv yaoc wah il bags sungp." 

Wangc xunp: "Nyac wah bah." 

13 Nyenc miegs wah: "Nyac weex mangc daengv jiv haik begs singk Wangc Menl (*) lieel? Wangc wah sungp naih, eis jangs ags ponk wangc weex tagt il? Yenl yuih wangc eis haengt daiv lagx bens douh jul bail jah xonv map! 14 Nyenc bens douh deil, xongs pogp naemx laos dees dih laot yangh, buh aol xonv eis lis. Danl sil Wangc Menl eis xup mingh nyenc, daov daengv jiv aol mungx nyenc douh jul bail jah xonv map nyimp maoh. 

15 "Yaoc xic naih map deic sungp naih lebc xus yaoc wangc yaoc, jangs yenl yuih maenv nyenc jah aol yaoc qingk yaot. Yaoc aox longc xangk: 'Yaoc doiv wangc wah, yaot xic maoh liingx maenv yaoc jouc jah. 16 Yaot xic wangc juv jiul todt miac nyenc yuv sat jiul, eis saip yaoc daengh lagx yaoc sibs eel jiv Wangc Menl yuv pieek dos yac jiul jah.' 17 Naih yaoc wah: 'Sungp xus yaoc wangc yaoc bens wox xaok sais yaoc, yenl yuih nyac wox pieek lail yax, xongs nyenc menl Wangc Menl laot yangh. Haengt Xus Wangc Menl nyac nyimp nyac gaenx nyaoh.'" 

18 Wangc suh doiv nyenc miegs wah: "Yaoc haemk nyac il bags sungp, nyac bix jings yaoc." 

Nyenc miegs xunp: "Haengt xus yaoc wangc yaoc haemk." 

19 Wangc haemk: "Nyac map jinv yaoc eis jangs Yoh Yah paik nyac map il?" 

Nyenc miegs xunp: "Yaoc nyaoh dav nas xus yaoc wangc yaoc map liix, sungp nyac wah douh yangx, nyil eis xap/l. Jangs Yoh Yah, nyenc nuc wangc, xais yaoc map, lebc yaoc il naih wah. 20 Nyenc nuc nyac Yoh Yah il naih weex, jangs aol nyac deic sil naih xonv weex lail. Meix diux nyac xongs meix diux nyenc menl Wangc Menl laot yangh - maenv sil nyaoh dih wangp naih ugs map nyac ledp wox." 

21 Wangc suh sint Yoh Yah map, doiv maoh wah: "Lail. Yaoc weex sil nyac yuv yaoc weex jah. Nyac bail daiv Yah Sah Longc lagx liix jah xonv map." 

22 Yoh Yah bebc nas daengh dih qaenp juiv wangc, buh wah sungp lail dos wangc. Maoh wah: "Xus yaoc wangc yaoc ah! Wangc liingx yaoc jouc sil jah, maenl naih yaoc wox wangc saip nas dos yaoc yangx." 

23 Yoh Yah suh bail Jih Xul, daiv Yah Sah Longc xonv touk Yeeh Lul Sax Lenc map. 24 Wangc daov wah: "Xais maoh xonv bail yanc bens, bix saip maoh touk dav nas yaoc map." Il naih, Yah Sah Longc xonv bail yanc bens, buh eis lis nuv nas wangc hap. 

Yah Sah Longc nyimp Dal Wil daengl lail 

25 Daengc aox Yix Seec Lieec eis lis nyenc lis bus lail hank xongs Yah Sah Longc. Dah dinl touk gaos eis lis nyil mangc xap. 26 Biaeml gaos maoh nal nogl nogl, meix nyinc kebp il daov. Maenv kebp map jah qaenp lis siik jaenl. Nuv baov eis kebp, yais gungc nal gungc. 27 Yah Sah Longc sangx lis samp banl, il beix. Beix jah guanl Tat Max, mags map maoh nyaengc lail miegs gungc. 

28 Yah Sah Longc nyaoh Yeeh Lul Sax Lenc lis yac nyinc eis lis nuv wangc. 29 Maoh suh sint Yoh Yah map, xangk xais Yoh Yah bail jinv wangc, Yoh Yah daov eis haengt touk maoh map. Yah Sah Longc daov jih nyih sint Yoh Yah map, Yoh Yah yuh eis haengt map. Yah Sah Longc suh doiv nyenc nuc maoh wah: "Xaop qingk. Yav Yoh Yah nyaoh geel yav yaoc, maoh nyaoh jah lis oux megx. Xaop songk buil daos yav oux megx maoh bail." Il naih, nyenc nuc Yah Sah Longc suh songk buil daos oux megx jah. 

31 Dah lenc, Yoh Yah bail yanc Yah Sah Longc, haemk maoh: "Nyenc nuc nyac weex mangc songk buil daos oux megx yaoc lieel?" 

32 Yah Sah Longc xunp: "Yaoc paik nyenc bail sint nyac: 'Touk yaoc naih map, xangk paik nyac touk geel wangc bail haemk: "Yaoc yuih mangc dah Jih Xul xonv map? Nyaoh jah biix nyaoh naih doiv yaoc eengv lail!"' Xah il naih, yaoc xangk jinv wangc. Nuv baov yaoc lis soix mangc, douv wangc sat yaoc bail." 

33 Il naih, Yoh Yah suh touk wangc bail, deic maenv sungp naih lebc maoh. Wangc hap xais Yah Sah Longc map. Yah Sah Longc laos map bebc nas daengh dih nyaoh dav nas wangc. Wangc buh xudt nas Yah Sah Longc. 

Yah Sah Longc eeuv Dal Wil 

1 Sil naih dah bail, Yah Sah Longc ags yuih bens beenh il av ceeh max daengl heeup eengv lis ngox xebc mungx nyenc bieeuv nyaoh mangv nas. 2 Maoh hedp hedp bens jenc saemp map, bail geel dol xingc jenc. Lis mungx nyenc deic sil nanc map semh wangc donv luh xic jah, Yah Sah Longc suh sint maoh dah map haemk: "Nyac jangs nyenc senl nup?" 

Maoh xunp: "Nyenc nuc nyac jangs dous nyenc Yix Seec Lieec il jagc." 3 Yah Sah Longc suh doiv maoh wah: "Sil nyac naih lis liix, laot nadl wangc eis paik nyenc map qingk nyac wah." 4 Yah Sah Longc yuh wah: "Nuv baov yaoc nyaoh dih wangp naih lis jiml weex nyenc donv luh nup lail ah! Jav eis heenk nouc lis sil mangc touk geel yaoc map, yaoc buh weex saengc nyimp maoh donv." 

5 Lis nyenc map jaenx yuv bebc nyaoh dav nas maoh xic jah, Yah Sah Longc suh duh miac bail wums maoh, xudt nas maoh. 6 Aox nyenc Yix Seec Lieec, eis heenk nouc map jouc wangc yuih maoh donv luh, Yah Sah Longc ledp il naih daiv maoh. Il naih, Yah Sah Longc liagc semp nyenc Yix Seec Lieec. 

7 Dah lis siik nyinc, Yah Sah Longc doiv wangc wah: "Douv yaoc bail Xih Boc Lenc, weex maenv nyungl yaoc nyimp Xus liix jah. 8 Yaoc nyenc nuc nyac nyaoh dih wangp Al Lamc senl Jih Xul xic jah, il naih liix: 'Nuv baov Xus daiv yaoc xonv bail Yeeh Lul Sax Lenc, yaoc yuv nyaoh Xih Boc Lenc baiv maoh.'" 

9 Wangc doiv maoh wah: "Nyac taik biingc bail bah!" 

Il naih, Yah Sah Longc bail Xih Boc Lenc. 10 Yah Sah Longc suh paik nyenc liagc liagc laos daengc Yix Seec Lieec oil dous bail lieeux, wah: "Xaop lis qingk xuip baol xic jah, laengx wah: 'Yah Sah Longc nyaoh Xih Boc Lenc weex wangc yangx!'" 11 Yac begs mungx nyenc dah Yeeh Lul Sax Lenc nyimp Yah Sah Longc dongc bail. Juh maoh douh sint bail weex egt, buh eis wox Yah Sah Longc xangk weex mangc. 12 Yah Sah Longc sunx saip yangh xonh dos Xus xic jah, buh paik nyenc bail sint Yal Xih Doh Fuc dah senl bens Jih Loc map. Yal Xih Doh Fuc jangs mungx sangh diux geel bal Dal Wil. Il naih, sil eeuv Dal Wil il weex il lis legc, nyenc enl Yah Sah Longc buh il weex il gungc. 

Dal Wil laengh ugs Yeeh Lul Sax Lenc 

13 Lis mungx nyenc map lebc Dal Wil: "Nyenc Yix Seec Lieec sais longc ledp nyimp Yah Sah Longc yangx." 

14 Dal Wil suh doiv nyenc geel bal nyimp maoh nyaoh Yeeh Lul Sax Lenc jah wah: "Hoik! Daol douh laengh. Nuv eis weex naih, daol il mungx buh laengh eis todt Yah Sah Longc. Daol yuv laengx liic geel naih, yaot maoh hoik map laeml jibx daol, sat daol daengh nyenc aox xingc lieeux." 

15 Nyenc geel bal wangc xunp maoh: "Xus jiul wangc jiul il nup wah, nyenc nuc buh haengt il jah weex." 

16 Wangc yenx daengc yanc nyenc maoh ugs bail, danl sil maoh liuuc xebc duc weix gonx xeeuc. 17 Il naih, wangc ugs xingc bail, begs singk ledp enl maoh, liogp nyaoh yanc zeil nugs jah. 18 Bienl max wangc ledp dah dav nas maoh qamt bail, nyimp nyenc Jih Lil Tip daengh nyenc Bix Lil Tip weex laot. Naengl lis liogc begs mungx nyenc Jah Teep, dah Jah Teep enl Dal Wil map jah, buh touk dav nas maoh map. 

19 Wangc doiv Yix Taip, nyenc top bienl max Jah Teep, wah: "Nyac eis dogl nyimp jiul dongc map. Nyac xonv bail nyimp Yah Sah Longc wangc nyaoh. Nyac jangs nyenc mangv nugs, dah dih wangp nyac laengh ugs map. 20 Pungt naih nyac gobs map. Yaoc maenl naih dogl aol nyac nyimp jiul wiup wak il? Yaoc buh eis wox yaoc bail nup. Nyac xonv bail, daiv jaix nongx nyac bail! Haengt meix eiv Xus bens eis biinv map daiv nyac." 

21 Yix Taip daov doiv wangc wah: "Yaoc xiv Xus Mungx Soh map liix, buh xiv mingh wangc map liix, xus yaoc wangc yaoc nyaoh doiv nup, eis heenk deil soh, yaoc buh nyaoh doiv jah." 

22 Dal Wil doiv Yix Taip wah: "Lail. Nyimp jiul dongc bail bah." Il naih, Yix Taip nyimp oil nyenc maoh daengh nyenc yanc juh maoh buh ledp dongc bail yangx. 

23 Wangc daengh nyenc maoh qamt dah bail xic jah, daengc nyenc dih wangp jah ledp songk soh laox nees. Dal Wil daengh oil nyenc ugs bail jah buh dah saoc jenc Jic Lunc, wenp biingc wangp bail. 

Sax Duh xonv laos Yeeh Lul Sax Lenc 

24 Sax Duh buh nyaoh jah. Maenv nyenc Lil Weil nyimp maoh jah jungl longx yot Wangc Menl. Juh maoh deic longx yot Wangc Menl songk luih map, Yav Biiv Yav Tah sunx liix xangh saip Xus, gas oil nyenc dah aox xingc ugs map lieeux. 

25 Wangc suh doiv Sax Duh wah: "Deic longx yot Wangc Menl jungl xonv laos xingc bail. Nuv baov yaoc nyaoh dav nas Wangc Menl deml lail, maoh yuv daiv yaoc xonv map, saip yaoc eengv lis nuv longx yot daengh yanc maoh. 26 Nuv baov maoh daov wah: 'Nyac eis douh sais yaoc,' yaoc buh beenh lail. Haengt maoh anl meix xangk maoh map daiv yaoc." 

27 Wangc yuh doiv Sax Duh sangh sunx wah: "Nyac eis jangs sangh wox unv lenc il? Nyac taik biingc xonv bail xingc, nyimp Yal Xih Max Sih, lagx nyac, daengh Yoh Nac Danh, lagx Yav Biiv Yav Tah. Yav Biiv Yav Tah buh yuv nyimp nyac dongc bail. 28 Yaoc nyaoh biingc wangp doiv naemx nyal linv jah gas nyac sunx sungp dos yaoc." 29 Il naih, Sax Duh daengh Yav Biiv Yav Tah deic longx yot Wangc Menl xonv jungl laos Yeeh Lul Sax Lenc, juh maoh buh nyaoh jah. 

30 Dal Wil dugs gaos dus dinl qak jenc Ganx Lanx, mangv bail mangv nees. Maenv nyenc nyimp maoh buh dugs gaos nees qak jenc bail. 31 Lis nyenc lebc Dal Wil: "Yal Xih Doh Fuc buh nyimp Yah Sah Longc nyaoh dav nyenc eeuv nyac." Il naih, Dal Wil yogc yuih: "Xus ah! Aol maenv jiv jods Yal Xih Doh Fuc biinv wenp ees." 

32 Dal Wil map touk gaos jenc, laengx jangs doiv nyungl nyenc baiv Wangc Menl jah. Hup Xaih, nyenc Yal Jih, nyaoh jah sibs maoh. Xanh Hup Xaih duv, gaos maoh lis bungv songk nyaoh wul. 33 Dal Wil doiv maoh wah: "Nuv baov nyac nyimp yaoc bail, nyac gobs qimp dabs qaenp dos yaoc. 34 Nyac xonv bail xingc doiv Yah Sah Longc wah: "Wangc ah! Yaoc weex nyenc nuc dos nyac. Xic unv yaoc weex nyenc nuc dos bux nyac, xic naih yaoc haengt weex nyenc nuc dos nyac." Il naih, nyac suh lis bangl yaoc weex pak jiv jods Yal Xih Doh Fuc. 35 Sax Duh daengh Yav Biiv Yav Tah, sangh sunx jah, eis nyimp nyac nyaoh dih wangp jah il? Nyac nyaoh aox xeeuc wangc qingk duc mangc suh lebc yac maoh. 36 Yal Xih Max Sih lagx Sax Duh daengh Yoh Nac Danh lagx Yav Biiv Yav Tah, buh ledp nyaoh jah. Maenv nyac qingk jah paik yac maoh map lebc yaoc." 

37 Il naih, Yah Sah Longc eev laos Yeeh Lul Sax Lenc xic jah, Hup Xaih, biingc banx Dal Wil, buh map touk xingc yangx. 

Dal Wil daengh Xix Bah 

1 Dal Wil gobs dah gaos jenc bail eis gail, Xix Bah, nyenc nuc Mix Feih Boh Xeel, gas nyaoh jah sibs maoh. Xix Bah lis mieengc duc max, wul laic max lis yac begs bangh siic oux megx, il begs bangh siic ids, il begs bangh siic duil demh ongp wap daengh il deih kuaot. 

2 Wangc haemk Xix Bah: "Nyac daiv maenv naih map weex mangc lieel?" 

Xix Bah xunp: "Max naih daiv map jangs saip nyenc yanc wangc qic. Maenv siic maenv duil demh naih jangs saip nyenc nyac jil. Kuaot naih jangs saip nyenc nyaoh biingc wangp qingk deil wenk jah jil xonv lis legc." 

3 Wangc suh haemk: "Mix Feih Boh Xeel, lagx kuanp xus nyenc nyac, nyaoh nup lieel?" 

Xix Bah xunp: "Maoh liuuc nyaoh Yeeh Lul Sax Lenc, yenl yuih maoh xangk: 'Maenl naih nyenc Yix Seec Lieec yuv deic env guagl ongs yaoc xonv saip dos yaoc.'" 

4 Wangc suh doiv Xix Bah wah: "Nuv il naih, maenv eel jiv Mix Feih Boh Xeel xic naih ledp aol dos nyac!" 

Xix Bah xunp: "Xus yaoc wangc yaoc ah! Yaoc bebc nyaoh dav nas nyac. Haengt yaoc bens douh sais nyac." 

Xil Meix guav Dal Wil 

5 Eev Dal Wil wangc yuv map touk senl Bah Hut Lienc xic jah, lis il mungx dous nyenc Saol Loc dah jah ugs map. Maoh guanl Xil Meix, lagx Jih Lah, il mangv map il mangv guav. 6 Laengx sonk bienl max daengh nyenc xut Dal Wil ledp nyaoh yac mangv geel wangc, Xil Meix buh aol jinl beengv Dal Wil daengh nyenc geel bal maoh. 7 Xil Meix mangv guav mangv wah: "Bail, bail, nyac mungx lonh sat nyenc naih, mungx eis xedl xuk naih! 8 Nyac dah Saol Loc xeengl env guagl map, buh sat nyenc yanc maoh. Xus xic naih yuih maenv soix naih beis nyac. Maoh buh xonv deic env guagl jaoh dos lagx nyac Yah Sah Longc. Nyac xic naih deml nanh yangx, yenl yuih nyac jangs mungx lonh sat nyenc!" 

9 Yal Biix Xaih, lagx Xih Lul Yax, suh doiv wangc wah: "Weex mangc douv duc nguap deil naih piidt guav xus yaoc wangc yaoc? Douv yaoc dah bail dadl gaos maoh!" 

10 Wangc daov wah: "Lagx Xih Lul Yax ah! Xaop nyimp yaoc xangk lis mangc daengl dongc lieel? Nuv baov Xus xais maoh guav yaoc, naengl lis nouc ams haemk: 'Nyac mangc il naih weex lieel?" 

11 Dal Wil suh doiv Yal Biix Xaih daengh nyenc geel bal maoh wah: "Lagx yaoc, dah xenp nanx yaoc map jah, buh xangk map xup mingh yaoc. Naengl yuv wah, nyenc Benl Yax Miinx naih il? Douv maoh guav bah! Yenl yuih Xus lebc maoh il naih weex. 12 Yaot xic Xus nuv kuip yaoc, yuih maenl naih douh guav pieek lail dos yaoc." 13 Il naih, Dal Wil daengh nyenc maoh yuh qamt bail. Xil Meix nyaoh boul jenc mangv nas Dal Wil, mangv bail mangv guav, yuh aol jinl daengh magx beengv maoh. 

14 Wangc daengh maenv nyenc nyimp maoh jah map touk nyal Yoh Danl nyaengc qingk deil wenk gungc, suh nyaoh geel jah sav soh. 

Yal Xih Doh Fuc ugs jiv jods saip Yah Sah Longc 

15 Xic jah, Yah Sah Longc daengh daengc bienl max Yix Seec Lieec map touk Yeeh Lul Sax Lenc, Yal Xih Doh Fuc buh nyimp maoh map. 16 Hup Xaih, nyenc Yal Jih biingc banx Dal Wil jah, bail jinv Yah Sah Longc doiv maoh wah: "Haengt wangc nyaoh weenh nyinc! Haengt wangc nyaoh weenh nyinc!" 

17 Yah Sah Longc haemk Hup Xaih: "Nyac il naih eiv biingc banx nyac, Dal Wil, il? Nyac weex mangc eis nyimp maoh dongc bail lieel?" 

18 Hup Xaih doiv Yah Sah Longc wah: "Eis weex naih. Mungx douh Xus xeenx map jah, douh begs singk Yix Seec Lieec xeenx map jah, yaoc bens jangs nyenc maoh. Yaoc yuv liuuc geel naih nyimp nyac. 19 Eengv wah, yaoc dogl bonc buih nouc lieel? Eis jangs lagx mungx dah unv weex wangc il? Yaoc il nup bonc buih bux nyac, yaoc buh il jah bonc buih nyac." 

20 Yah Sah Longc suh doiv Yal Xih Doh Fuc wah: "Nyac xangk nup? Daol dogl nup yangh weex?" 

21 Yal Xih Doh Fuc xunp: "Nyac bail nyimp maenv weix bux nyac gonx xeeuc jah nunc. Il naih, daengc nyenc Yix Seec Lieec yuv lis wox nyac dagl soix bux nyac bens daengl lail eis lis. Nyenc enl nyac jah ledp yuv eengv songk legc enl nyac." 22 Il naih, juh maoh suh jiml jagc bongc miinc nyaoh wul xeeuc saip Yah Sah Longc, maoh nyaoh dav nas begs singk Yix Seec Lieec laos bail nyimp oil weix bux maoh nunc. 

23 Nyaoh nyanl maenl jah, Yal Xih Doh Fuc ugs jiv jods mangc diux, xongs sungp Wangc Menl laot yangh. Yah Sah Longc xongs unv Dal Wil laot yangh, anl jiv jods Yal Xih Doh Fuc bail weex. 

1 Yal Xih Doh Fuc doiv Yah Sah Longc wah: "Douv yaoc xeenx il weenh yac sinp nyenc, nyaemv naih suh ugs bail laeml Dal Wil. 2 Eev maoh xic naih deil wenk mas lags, yaoc yuv bail heeup maoh, aol maoh yaot nangs, jav nyenc nyimp maoh jah ledp douh laengh. Yaoc buh gobs xangk sat laot wangc, 3 daiv begs singk ledp xonv map touk nyac. Nuv baov mungx nyenc nyac yuv semh jah deil bail, begs singk ledp xonv map. Il naih, begs singk buh ledp eis douh haik mangc." 4 Yah Sah Longc daengh yangp laox Yix Seec Lieec ledp qingk jiv jods naih lail. 

Hup Xaih weex pak jiv jods Yal Xih Doh Fuc 

5 Yah Sah Longc daov wah: "Sint Hup Xaih, nyenc Yal Jih, map. Daol qingk maoh wah weex nup." 6 Hup Xaih map touk Yah Sah Longc, Yah Sah Longc doiv maoh wah: "Yal Xih Doh Fuc jangs il naih il naih wah. Daol dogl anl sungp maoh wah jah weex xih eis? Nuv eis, nyac suh wah jiv jods nyac bah!" 

7 Hup Xaih xunp Yah Sah Longc: "Daov naih jiv jods Yal Xih Doh Fuc eis lail. 8 Nyac wox bux nyac daengh maenv nyenc maoh; ledp jangs bienl max ags. Juh maoh qingk yax wodc xongs meix meel douh liagc lagx meel laot yangh. Eengv wah, bux nyac jangs mungx nyenc wox daengl heeup, bens eis nyimp bienl max jungh wangp nunc. 9 Yaot maoh xic naih lebl nyaoh aox longh xih wangp mih. Nuv baov maoh ugs map sat bienl max nyac dah unv, eis heenk nouc qingk suh wah: "Bienl max enl Yah Sah Longc jah douh heeup gaemv yangx." 10 Maenv bienl max zeil bov mags nyac, laengx sonk eis yaot xongs jenl lienc, buh ledp yuv yaot banv deil, yenl yuih nyenc Yix Seec Lieec ledp wox bux nyac jangs nyenc wox daengl heeup, maenv nyenc nyimp maoh jah buh jangs nyenc bov mags gungc. 

11 "Deic meix xangk yaoc naih: Aol begs singk Yix Seec Lieec, dah Danv hap weex touk Bieec Xeel Bah, gungc xongs xeep geel heit laot yangh, juml touk geel nyac map. Nyac ags daiv juh maoh bail daengl heeup. 12 Il naih, daol eis heenk nyaoh nup semh deml Dal Wil, suh touk doiv jah bail heeup, dogl nyaoh wul maoh xah xongs munc dogl nyaoh dees dih laot yangh, dos maoh daengh nyenc maoh eis lis il mungx naengl soh. 13 Nuv maoh laengh laos xingc nup, begs singk Yix Seec Lieec ledp yuv deic lamh touk xingc jah bail, suh deic xingc guags laos saoc jenc bail, il kuaik bial buh eis gas nyaoh jah." 

14 Yah Sah Longc daengh nyenc Yix Seec Lieec ledp wah: "Meix jiv jods Hup Xaih biix jiv jods Yal Xih Doh Fuc eengv lail." Jiv jods Yal Xih Doh Fuc jangs lail, danl sil Xus yuv weex pak; il naih hap qimp nanh dos Yah Sah Longc." 

Hup Xaih qonk Dal Wil laengh todt 

15 Hup Xaih doiv Sax Duh daengh Yav Biiv Yav Tah, sangh sunx jah, wah: "Yal Xih Doh Fuc lebc Yah Sah Longc daengh yangp laox Yix Seec Lieec meix jiv jods il naih il naih, meix jiv jods yaoc daov jangs il naih il naih. 16 Xaop xic naih laengx paik nyenc bail lebc Dal Wil: 'Nyaemv naih bix nagp nyaoh biingc wangp geel naemx nyal linv jah. Nyac bens yuv dah nyal bail, mieenx lis wangc daengh nyenc nyimp wangc jah ledp douh gaemv lieeux.'" 

17 Yoh Nac Danh daengh Yal Xih Max Sih liuuc nyaoh Yenx Loc Jeel gas, yenl yuih yac maoh eis ams laos xingc, yaot lis nyenc nuv. Lis lagx nuc miegs beenh lail ugs map lebc juh maoh, dah lenc yac maoh yuv bail lebc Dal Wil wangc. 18 Danl sil lis il lagx liix nuv yac maoh, suh bail lebc Yah Sah Longc. Il naih, yac eep laengx ganx liic bail, map touk yanc mungx nyenc nyaoh senl Bah Lux Miix. Nas yanc mungx nyenc jah lis jagc menv, yac maoh suh laos aox menv bail. 19 Nyenc miegs yanc jah deic aems map xal ebl menv, yuh youv oux megx laos wul bail. Il naih, eis lis nouc wox yac mungx nyenc lebl nyaoh jah. 

20 Maenv nyenc Yah Sah Longc map touk nyenc miegs nyaoh yanc jah yangx, suh haemk: "Yal Xih Max Sih daengh Yoh Nac Danh nyaoh nup?" 

Nyenc miegs xunp: "Juh maoh dah guis bail yangx." Nyenc Yah Sah Longc lah yac maoh eis deml, suh xonv bail Yeeh Lul Sax Lenc. 

21 Yac mungx nyenc jah suh dah aox menv qak map, bail jinv Dal Wil wangc, wah: "Nyac hoik dah nyal bail! Yal Xih Doh Fuc daengv jiv il naih il naih map haik nyac." 22 Il naih, janl jah Dal Wil daengh nyenc nyimp maoh jah ledp dah nyal Yoh Danl. Touk guangl menl xic jah, eis gal il mungx mix dah nyal. 

23 Yal Xih Doh Fuc naengc eep eis anl jiv jods maoh, suh songk anl nyaoh wul liic, qic bail senl bens, beenh sil aox yanc lail, suh ags bail jeeuv oc. Il naih, maoh deil, eep hap sangv maoh nyaoh longh wenc bux maoh. 

24 Dal Wil touk Max Hah Nyinc bail. Yah Sah Longc daengh daengc bienl max Yix Seec Lieec buh ledp dah nyal Yoh Danl yangx. 25 Yah Sah Longc jiml Yal Max Sax map wanh Yoh Yah weex nyenc top bienl max. (Yal Max Sax jangs nongx biuus Yoh Yah. Bux maoh jangs Yil Teep, nyenc Yix Xic Max Lil. Neix maoh jangs Ail Biix Gaih, lagx miegs Nac Xac. Ail Biix Gaih buh nyimp Xih Lul Yax, neix Yoh Yah, jangs jaix nongx miegs.) 26 Yah Sah Longc daengh bienl max Yix Seec Lieec ledp weex dingc nyaoh dih wangp Jih Lieel. 

27 Dal Wil map touk Max Hah Nyinc xic jah, lis samp mungx nyenc map sibs maoh: Xol Biix, Max Jic daengh Bah Xih Laic. (Xol Biiv dah Lah Bah map. Maoh jangs dous nyenc Yal Menc. Bux maoh jangs Nac Xac. Max Jic dah Loc Dix Bah map, bux maoh jangs Yal Miix Lil. Bah Xih Laic jangs dah dih wangp Jih Lieel, senl Loc Jih Linc map.) 28 Juh maoh deic dans miinc, guangs, daol, oux megx (saemh laox saemh liix), benv oux megx, oux megx xigs, doh, doh yak, 29 dangc medc, yuc mis, liees miinc daengh siic mis ledp sunx map saip Dal Wil daengh maenv nyenc maoh jil. Juh maoh wah: "Xaop maenv nyenc qamt dah biingc wangp bens yags oux, yuh deil wenk yuh sot oc." 

Yah Sah Longc douh sat 

1 Dal Wil juml nyenc nyimp maoh jah, jiml nyenc douc sinp bienl daengh begs bienl. 2 Maoh pieek bienl max weex samp bangl, paik juh maoh ugs bail: il bangl jangs Yoh Yah deic; il bangl jangs Yal Biix Xaih, nongx Yoh Yah, lagx Xih Lul Yax deic; il bangl jangs Yix Taip, nyenc Jah Teep, deic. Dal Wil lebc maenv bienl max maoh: "Yaoc yuv nyimp xaop ugs bail heeup." 

3 Bienl max daov xunp: "Nyac bix yuv ugs bail. Nuv baov jiul douh laengh, nyenc saengl buh eis gonx jiul. Nuv jiul deil bail il benh, nyenc saengl buh eis mas sais. Laot nyac il mungx jegc jiul weenh mungx. Nyac zeil lail liuuc nyaoh xingc, lail paik nyenc bail bangl jiul." 

4 Wangc xunp: "Xaop xangk weex nup lail, yaoc suh il jah weex." Il naih, wangc jenc nyaoh geel dol xingc, sinp bienl begs bienl suh ugs bail yangx. 

5 Wangc doiv Yoh Yah, Yal Biix Xaih daengh Yix Taip baov: "Xaop yuih yaoc aol aenl singc daiv lagx liix Yah Sah Longc." Wangc yuih Yah Sah Longc lebc maenv sungp naih dos nyenc douc, bienl max ledp lis qingk yangx. 

6 Bienl max qamt laos das meix Yix Fax Lieenc bail, nyimp nyenc Yix Seec Lieec daengl dos. 7 Bienl max Yix Seec Lieec douh nyenc Dal Wil heeup laengh. Maenl jah nyaengc deil nyenc gungc: yac weenh nyenc. 8 Nyenc daengl heeup sank dah daengc dih wangp jah. Maenl jah nyenc nyaoh das meix baenv mingh nyaengc gungc, biix miax daengl sat naengl deil gungc. 

 9 Yah Sah Longc daih yunv deml maenv nyenc Dal Wil. Maoh qic nyaoh wul max lot. Eev max lot dah dees meix laox xic jah, biaeml gaos Yah Sah Longc suh eeul nyaoh av meix. Max lot bens qamt bail, liuuc Yah Sah Longc ags jeeuv nyaoh mih. 10 Lis mungx nyenc Dal Wil nuv, suh lebc Yoh Yah: "Yaoc gobs nuv Yah Sah Longc douh jeeuv nyaoh av meix laox. 

11 Yoh Yah doiv nyenc lebc maoh jah wah: "Duc mangc? Nyac lis nuv maoh il? Nyac weex mangc eis laengx sat maoh lieel? Nuv baov nyac heeup maoh deil, yaoc suh pieek xebc liangx nyaenc daengh il jiuc seel uis nyenc ags dos nyac!" 

12 Mungx nyenc jah daov xunp Yoh Yah: "Laengx sonk nyac pieek yaoc il sinp liangx nyaenc, yaoc buh eis ams sat lagx wangc. Daol ledp qingk wangc doiv nyac, Yal Biix Xaih daengh Yix Taip wah: 'Xaop yuih yaoc baos lail Yah Sah Longc lagx liix jah.' 13 Nuv baov yaoc sat lagx wangc, mingh yaoc eis taik biingc, yenl yuih eis lis sil mangc jings dah wangc, nyac buh eis haengt baos yaoc." 

14 Yoh Yah wah: "Yaoc eis hoik gas nyac!" Jav maoh deic samp jiuc xangp tent map, eev Yah Sah Longc jeeuv naengl soh xic jah, suh mungv laos semp maoh. 15 Xebc mungx geel bal Yoh Yah suh ledp lionh Yah Sah Longc deic maoh sat deil. 

16 Yoh Yah suh xuip baol, bienl max buh sav laeml nyenc Yix Seec Lieec. 17 Juh maoh deic Yah Sah Longc dabc nyaoh das meix aox haop yaeml, juml beengc bial nyaoh wul; beengc jah laox gungc. Xic jah, nyenc Yix Seec Lieec ledp laengh bail yanc. 

18 Yah Sah Longc naengl soh xic jah, maoh nyaoh Saoc Jenc Wangc jiml jiuc dungh bial saip eep nyenh maoh, yenl yuih maoh xangk: "Yaoc eis lis lagx nyimp yaoc liuuc guanl." Maoh suh aol guanl bens dos jiuc dungh naih, sint weex dungh bial Yah Sah Longc, hap weex touk maenl naih. 

Dal Wil yuih Yah Sah Longc nees 

19 Yal Xih Max Sih, lagx Sax Duh, wah: "Maenl naih Xus juv wangc todt miac nyenc saengl. Douv yaoc bieeuv bail lebc saip wangc qingk." 

20 Yoh Yah lebc maoh: "Maenl naih lebc sil naih eis jangs nyac. Wanh maenl nyac seik bail. Maenl naih lagx wangc deil yangx, xah il naih nyac suh bix bail lebc." 

21 Yoh Yah suh doiv il mungx nyenc Gux Xic wah: "Nyac bail deic maenv nyac nuv jah, lebc saip wangc qingk." Nyenc Gux Xic jah bebc nyaoh dav nas Yoh Yah, suh bieeuv bail yangx. 

22 Yal Xih Max Sih yuh doiv Yoh Yah wah: "Songc il nup yangh, jouc nyac saip yaoc buh bail." 

Yoh Yah xunp: "Lagx liix ah! Nyac weex mangc xangk bail lieel? Maenv sungp nyac deic bail jah eis lis mangc lail saip nyac." 

23 Maoh wah: "Eis heenk nup yangh, yaoc bens yuv bail." 

Il naih, Yoh Yah hap wah: "Bail bah!" Yal Xih Max Sih laengx bieeuv dah biingc wangp bail, naengl touk dah unv nyenc Gux Xic. 

24 Dal Wil eev suiv nyaoh aox dol singl xic jah, mungx nyenc xut naengc jah qak bongc dol singl bail. Maoh naengc xic jah, lis nuv laot mungx nyenc bieeuv map. 25 Nyenc xut naengc suh soh laox lebc wangc, wangc xunp: "Nuv baov laot maoh map, maoh bens sunx sungp lail." 

Mungx nyenc jah il map il jaenx. 26 Mungx nyenc xut naengc jah yuh nuv il mungx nyenc bieeuv map, suh doiv mungx nyenc xut dol xingc wah: "Nuv, yuh lis il mungx bieeuv map yangx!" 

Wangc wah: "Maoh buh bens jangs sunx sungp lail." 

27 Nyenc xut naengc jah wah: "Mungx nyenc bieeuv dah unv jah xongs Yal Xih Max Sih, lagx Sax Duh." 

Wangc xunp: "Maoh jangs nyenc lail. Maoh bens daiv sungp lail map." 

28 Yal Xih Max Sih suh heemx wangc wah: "Ledp lail yangx!" Maoh suh bebc nas daengh dih nyaoh dav nas wangc, wah: "Xus Wangc Menl nyac nyaengc dogl bus! Maoh deic maenv nyenc eeuv xus yaoc wangc yaoc jaoh laos miac daol yangx." 

29 Wangc haemk: "Yah Sah Longc lagx liix jah taik biingc xih eis?" 

Yal Xih Max Sih xunp: "Yoh Yah paik yaoc map xic jah, yaoc nuv begs singk naengl lonh/x gungc, daov eis wox sil mangc." 

30 Wangc lebc maoh: "Nyac jenc nyaoh mangv geel gas jeengx." Il naih, maoh suh jenc nyaoh mangv geel, gas. 

31 Nyenc Gux Xic suh map touk wah: "Xus yaoc wangc yaoc, nyac qingk sungp lail naih! Maenl naih Xus juv nyac dah miac maenv nyenc jenc map eeuv nyac jah." 

32 Wangc haemk nyenc Gux Xic: "Yah Sah Longc lagx liix jah taik biingc xih eis?" 

Nyenc Gux Xic xunp: "Haengt maenv nyenc saengl xus yaoc wangc yaoc, daengh maenv nyenc mus lenc jenc map eeuv nyac jah, ledp xongs lagx liix jah laot yangh." 

33 Wangc daengc xenp mas lieeux. Maoh suh qak sumx nyaoh wul dol xingc jah bail nees, mangv bail mangv wah: "Lagx yaoc Yah Sah Longc ah! Lagx yaoc, lagx yaoc Yah Sah Longc ah! Yaoc nyaengc haengt wanh nyac deil, Yah Sah Longc ah! Lagx yaoc, lagx yaoc ah!" 

Yoh Yah qonk Dal Wil 

1 Lis nyenc lebc Yoh Yah: "Wangc yuih Yah Sah Longc nees pak sais gungc." 2 Bienl max lis qingk: "Wangc yuih lagx maoh banh sais nees." Il naih, maenl jah daengc bienl max daengl dos ags xonv map, xeengp sais daov biinv wenp pak sais. 3 Juh maoh dangv dangv laos xingc map, xongs nyenc daengl dos douh laengh pak nas laot yangh. 4 Wangc dugs nas soh laox nees wah: "Heix! Lagx yaoc Yah Sah Longc ah! Yah Sah Longc lagx yaoc, lagx yaoc ah!" 

 5 Yoh Yah suh laos sumx wangc bail doiv maoh wah: "Nyac maenl naih aol nyenc nyac pak nas gungc. Juh maoh gobs juv mingh nyac, mingh lagx banl lagx miegs nyac, maix nyac weix nyac. 6 Nyac eiv maenv nyenc saengl nyac jah, saengl maenv nyenc eiv nyac jah. Nyac maenl naih il naih weex, nyenc douc bienl max daengh bienl max nyac nyaoh nyac map naengc eis jegc mangc. Nuv baov Yah Sah Longc naengl nyaoh, jiul ledp deil bail, jav nyac suh xeengp sais. 7 Naih nyac ugs bail, lail lail xaok sais bienl max nyac. Yaoc xiv Xus map liix, nuv nyac eis ugs bail, nyaemv naih eis lis il mungx nyenc naengl nyimp nyac gaenx nyaoh. Eev dah nyac naengl uns touk xic naih, eis lis nanh nup ugs yaot xongs nanh naih." 

8 Il naih, wangc ugs bail suiv nyaoh bags dol xingc. Bienl max maoh qingk wah wangc suiv nyaoh jah, suh ledp map touk dav nas maoh. 

Wah touk nyenc Yix Seec Lieec douh heeup laengh jah, juh maoh ledp laengh bail yanc lieeux. 9 Nyaoh dav dous nyenc Yix Seec Lieec, nyenc ledp daengl eeuv, wah: "Dal Wil wangc juv daol todt miac nyenc saengl dah; laengx jangs maoh juv daol todt miac nyenc Feih Liih Sil. Yah Sah Longc daov jul maoh ugs guagl bail. 10 Daol aol yuc youv laos gaos jiml Yah Sah Longc weex wangc gonx daol, maoh jangs daengl heeup deil yangx. Il naih, daol weex mangc eis wah touk sibs Dal Wil wangc xonv map lieel?" 

11 Dal Wil wangc paik nyenc sunx sungp touk Sax Duh daengh Yav Biiv Yav Tah, sangh sunx jah, wah: "Xaop doiv yangp laox Yuc Dal wah: 'Begs singk Yix Seec Lieec xic naih haengt sibs yaoc xonv bail xeeuc weex wangc. Xaop weex mangc mix liop touk sibs wangc xonv bail lieel? 12 Xaop jangs jaix nongx yaoc, buh jangs padt nanx yaoc! Il naih, xaop weex mangc jangs nyenc daiv wangc xonv bail xeeuc maoh zeil aenl lieel?' 13 Xaop buh doiv Yal Max Sax wah: 'Nyac eis jangs padt nanx yaoc il? Nuv baov yaoc eis jiml nyac tiik Yoh Yah weex nyenc top bienl max yaoc, haengt Wangc Menl map sat yaoc.'" 

14 Dal Wil suh xonv aol lis sais longc nyenc Yuc Dal lieeux, juh maoh ledp xongs il mungx nyenc laot yangh. Il naih, juh maoh paik nyenc sunx sungp dos wangc wah: "Jouc nyac daengh oil nyenc nyac ledp xonv map." 

Dal Wil xonv bail Yeeh Lul Sax Lenc 

15 Wangc suh xonv wenp Yeeh Lul Sax Lenc bail, map touk nyal Yoh Danl. Nyenc Yuc Dal map touk Jic Jax, yuv ugs bail sibs wangc dah nyal Yoh Danl map. 16 Xil Meix lagx Jih Lah, nyenc Benl Yax Miinx dah dih wangp Bah Lux Miix, buh nyimp nyenc Yuc Dal ganx bail sibs Dal Wil wangc. 17 Xil Meix daiv dous nyenc Benl Yax Miinx lis il sinp mungx bail. Xix Bah buh bail. Maoh jangs nyenc gonx yanc Saol Loc. Xebc ngox duc lagx maoh, eengv nyih xebc mungx lagx nuc buh bail. Oil maoh ledp ganx luih bail nyal Yoh Danl, sibs wangc. 18 Juh maoh dah nyal doiv naemx linv jah bail, deic daengc yanc wangc sibs dah map, songc wangc il nup xais suh il jah weex. 

Dal Wil doiv Xil Meix ugs singc 

Xil Meix dah nyal jinv Dal Wil wangc xic jah, suh bebc nyaoh dav nas wangc, 19 doiv maoh wah: "Haengt xus yaoc nyangh yaoc. Xus yaoc wangc yaoc ugs Yeeh Lul Sax Lenc maenl jah, yaoc weex sil pak yangx. Xic naih jouc nyac bix nyenh. Haengt wangc bix deic sil naih songk nyaoh aox longc. 20 Yaoc ags wox yaoc lis soix yangx. Il naih, nyaoh daengc dous nyenc Yoh Seel yaoc jangs mungx jih edl map sibs xus yaoc wangc yaoc." 

21 Yal Biix Xaih, lagx Xih Lul Yax, suh wah: "Daol dogl sat Xil Meix bail! Maoh guav dah nyac, mungx Xus jiml weex wangc dos jiul jah." 

22 Dal Wil xunp: "Lagx Xih Lul Yax, xaop nyimp yaoc xangk lis mangc daengl dongc lieel? Xaop maenl naih bix qimp dabs qaenp dos yaoc! Maenl naih nyaoh aox Yix Seec Lieec dogl lis nyenc douh deil il? Xaop eis wox yaoc maenl naih xonv weex wangc dos nyenc Yix Seec Lieec il?!" 23 Il naih, wangc doiv Xil Meix liix wah: "Nyac eis douh deil." 

Dal Wil doiv Mix Feih Boh Xeel ugs singc 

24 Mix Feih Boh Xeel, lagx kuanp Saol Loc, buh dah Yeeh Lul Sax Lenc map sibs wangc. Eev wangc bail maenl jah, hap weex touk wangc taik biingc xonv map, Mix Feih Boh Xeel bens eis xugs dinl, eis guedx mudx buh eis sagl ugs xenp. 25 Maoh dah Yeeh Lul Sax Lenc map sibs wangc xic jah, wangc haemk maoh: "Mix Feih Boh Xeel ah! Nyac weex mangc eis nyimp yaoc bail lieel?" 

26 Mix Feih Boh Xeel xunp: "Xus yaoc wangc yaoc ah! Yenl yuih yaoc, nyenc nuc nyac, jangs leiv dinl, yaoc maenl jah aox longc xangk: 'Yaoc beenh anl qic max bail, il naih hap nyimp wangc gaenx bail lis.' Danl sil Xix Bah, nyenc nuc yaoc, jings yaoc ags bail. 27 Maoh buh nyaoh dav nas nyac lah sungp dingv baov yaoc eis haengt bail. Danl sil yaoc wox xus yaoc wangc yaoc diux xongs nyenc menl Wangc Menl laot yangh; il naih, nyac baov il nup lail suh il jah weex! 28 Yenl yuih daengc dous nyenc ongs yaoc nyaoh dav nas nyac eis jegc duc mangc, gobs jegc douh deil. Wangc daov saip yaoc lis dongc wangc jil oux. Il naih, yaoc naengl lis env mangc jouc wangc yagc sac lieel?" 

29 Wangc doiv maoh wah: "Lail lah! Bix wah yangx! Yaoc xic naih baov: maenv eel jiv Saol Loc jah nyac daengh Xix Bah dogl daengl pieek." 

30 Mix Feih Boh Xeel doiv wangc wah: "Xus yaoc wangc yaoc taik biingc xonv map yanc, yaoc laengx mas sais. Haengt eel jiv jah ledp aol dos Xix Bah." 

Dal Wil doiv Bah Xih Laic ugs singc 

31 Bah Xih Laic, nyenc Jih Lieel, dah Loc Jih Linc map, nyimp wangc gaenx dah nyal Yoh Danl, dah jah sunx wangc bail. 32 Jav Bah Xih Laic laox gungc, lis beds xebc nyinc yangx. Dah unv wangc nyaoh Max Hah Nyinc xic jah, Bah Xih Laic daiv ebl jil map saip wangc, yenl yuih Bah Xih Laic jangs nyenc lis. 33 Wangc doiv Bah Xih Laic wah: "Nyac nyimp yaoc gaenx dah nyal bail, touk Yeeh Lul Sax Lenc bail nyaoh. Yaoc yuv sangx nyac jodx laox." 

34 Bah Xih Laic daov xunp wangc: "Yaoc xic naih eengv nyaoh menl guangl eis lis mangc jaengl. Yaoc mangc nyimp wangc gaenx bail Yeeh Lul Sax Lenc lieel? 35 Naih yaoc lis beds xebc nyinc, lail yax buh eis wox pieek hap! Yaoc qingk eis ugs maenv yaoc jil wumx jah, buh qingk eis ugs soh al banl miegs dos jah! Yaoc weex mangc naengl bail qimp dabs qaenp dos xus yaoc wangc yaoc lieel? 36 Gobs saip yaoc lis nyimp wangc gaenx dah nyal Yoh Danl, laengx mas sais yangx. Yenl yuih yaoc eis jegc lis wangc naengl pieek maenv lail naih saip yaoc. 37 Douv yaoc xonv bail, lail deil nyaoh senl bens, jaenx wenc bux neix yaoc. Geel naih jangs lagx yaoc, Jenh Hank. Douv maoh weex nyenc nuc dos xus yaoc wangc yaoc, nyimp nyac gaenx bail. Nyac xangk pieek mangc lail dos maoh, maoh buh sibs lis." 

38 Wangc wah: "Lail. Jenh Hank nyimp yaoc gaenx dah nyal bail, nyac yuv yaoc il nup daiv maoh yaoc buh il jah weex. Nyac nyimp yaoc jouc duc mangc, yaoc buh liingx." 39 Il naih begs singk ledp dah nyal Yoh Danl, wangc buh enl juh maoh bail. Wangc nyimp Bah Xih Laic xudt nas, nyimp maoh pieek sungp lail, Bah Xih Laic suh xonv yanc bens bail yangx. 

40 Wangc dah nyal bail touk Jic Jax, Jenh Hank buh gaenx bail. Bienl max Yuc Dal daengh il benh bienl max Yix Seec Lieec ledp dongc wangc bail. 

Yuih wangc daengl eeuv 

41 Eis il nup jaengl, nyenc Yix Seec Lieec ledp map jinv wangc wah: "Jaix nongx jiul, nyenc Yuc Dal, weex mangc liagc liagc sunx wangc, nyenc yanc maoh daengh begs singk maoh dah nyal Yoh Danl lieel?" 

42 Nyenc Yuc Dal xunp nyenc Yix Seec Lieec: "Jiul il naih weex yenl yuih jiul jangs jaix nongx, senp singc wangc. Xaop weex mangc yuih sil naih qingk yax lieel? Jiul eis dah wangc lis mangc jil, wangc buh eis saip jiul liix xangh mangc!" 

43 Nyenc Yix Seec Lieec xunp: "Nyaoh aox Yix Seec Lieec lis xebc dous nyenc. Il naih, jiul dogl lis wangc biix xaop xebc benh. Xaop weex mangc il naih naengc eis qit jiul lieel? Sint wangc daol xonv map, eis jangs jiul wah unv il?" Sungp nyenc Yuc Dal daov biix sungp nyenc Yix Seec Lieec eengv guas. 

Xeel Bah eeuv Dal Wil 

1 Eev nyaoh jah lis mungx nyenc haengt weex lonh guanl Xeel Bah, jangs lagx Biix Jih Lil, dous nyenc Benl Yax Miinx. Maoh xuip baol, heemx wah: "Daol nyimp Dal Wil eis lis mangc gaic yidx, nyimp lagx Yeeh Xih naih buh eis lis benh! Nyenc Yix Seec Lieec ah! Ags mungx ags bail yanc bah!" 

2 Il naih, nyenc Yix Seec Lieec suh ledp liic Dal Wil bail, enl Xeel Bah. Danl sil nyenc Yuc Dal naengl liuuc nyimp wangc, dah nyal Yoh Danl hap weex touk Yeeh Lul Sax Lenc. 

3 Dal Wil xonv touk xeeuc maoh nyaoh Yeeh Lul Sax Lenc xic jah, suh deic xebc mungx weix map, maenv nyenc maoh douv gonx xeeuc jah, songk juh maoh nyaoh jagc yanc eis saip ugs bail. Maoh pieek saip juh maoh maenv jil yongh, daov eis bail jaenx juh maoh, douv oil maoh weex sax liingh hap weex touk maenl deil. 

4 Wangc suh lebc Yal Max Sax: "Nyac nyaoh samp maenl naih bail juml bienl max Yuc Dal touk geel yaoc map, nyac buh map." 5 Il naih, Yal Max Sax suh bail juml bienl max Yuc Dal, danl sil wangc wah samp maenl jah maoh mix touk map. 

6 Dal Wil doiv Yal Biix Xaih wah: "Xic naih Xeel Bah yuv haik daol biix Yah Sah Longc haik daol eengv qaenp. Nyac daiv bienl max yaoc bail laeml maoh, mieenx lis maoh laos maenv xingc bagc lail bail, suh laengh todt daol." 

7 Il naih, Yal Biix Xaih juml bienl max Yoh Yah, maenv nyenc xut wangc daengh bienl max ags weex laot. Oil maoh dah Yeeh Lul Sax Lenc ugs bail laeml Xeel Bah. 8 Juh maoh nyaoh geel bial mags Jih Bieenl xic jah, Yal Max Sax map deml juh maoh. Yoh Yah xenp daens ugs daengl heeup, geel uis lis seel jagl miax. Maoh dah bail sibs Yal Max Sax xic jah, miax dogl ugs bagl map. 

9 Yoh Yah doiv Yal Max Sax wah: "Jaix nongx yaoc, nyac lail xih eis!" Yoh Yah suh aol miac wap nyaeml mudx Yal Max Sax, xongs yuv nyimp maoh xudt nas. 10 Yal Max Sax eis keep miax nyaoh aox miac xees Yoh Yah, Yoh Yah suh aol miax mungv dus maoh, sais suh beeuv laos dees dih map. Yoh Yah eis douh eengv mungv, Yal Max Sax buh deil yangx. Yoh Yah daengh jaix nongx maoh Yal Biix Xaih suh laeml Xeel Bah, lagx Biix Jih Lil. 

11 Nyenc Yoh Yah lis il mungx lagx liix jenc nyaoh geel xenp Yal Max Sax soh laox wah: "Nouc haengt nyimp Yoh Yah daengh Dal Wil, suh map enl Yoh Yah!" 12 Yal Max Sax nyaoh dav kuenp nunc nyaoh padt maoh. Mungx lagx liix jah nuv bienl max ledp liogp nyaoh jah naengc, suh deic Yal Max Sax dah wul kuenp guags touk yav, aol meix ugs xal maoh lail. 13 Xenp xangh Yal Max Sax dah kuenp daiv touk yav, nyenc suh ledp nyimp Yoh Yah gaenx bail laeml Xeel Bah. 

14 Xeel Bah qamt dah dous Yix Seec Lieec lieeux, hap weex touk xingc Yal Boc Beec Max Jah. Maoh buh qamt dah daengc dih wangp nyenc Bix Lil; nyenc dih wangp jah ledp juml map enl maoh. 15 Yoh Yah nyimp bienl max enl maoh jah, ledp map lionh Xeel Bah nyaoh aox xingc Yal Boc Beec Max Jah. Juh maoh aol bial, magx jibx kuenp qak touk kaik xingc. Juh maoh yuv weex baengl kaik naengl daeml xic jah, 16 lis il mungx miegs diux dah aox xingc jah heemx: "Qingk ah! Qingk ah! Xais Yoh Yah dah map, yaoc lis sungp doiv maoh wah." 17 Yoh Yah dah bail xic jah, nyenc miegs jah haemk: "Nyac jangs Yoh Yah il?" 

Maoh xunp: "Yaoc jangs." 

Nyenc miegs wah: "Nyac qingk lail sungp miegs nuc nyac." 

Yoh Yah xunp: "Yaoc qingk." 

18 Nyenc miegs eengv wah: "Unv jav nyenc laox bens wah: 'Lis sil mangc, bail semh nyenc Yal Boc, suh laengx wenp.' 19 Jiul nyenc xingc naih, nyaoh dav nyenc Yix Seec Lieec taik biingc laox xedc. Nyac weex mangc yuv weex gaemv xingc nyaoh Yix Seec Lieec ugs guanl naih? Nyac mangc xangk taenp lieeux eel jiv Xus naih lieel?" 

20 Yoh Yah xunp: "Eis jangs il naih! Yaoc eis yuv taenp, buh eis yuv weex gaemv xingc xaop! 21 Sil eis jangs il naih! Lis il mungx nyenc guanl Xeel Bah, lagx Biix Jih Lil, dah jenc jih Yix Fax Lieenc, juml nyenc map eeuv Dal Wil wangc. Nuv baov xaop deic laot mungx nyenc naih jaoh map, yaoc suh liic xingc naih bail." 

Nyenc miegs doiv Yoh Yah wah: "Lail. Gaos mungx nyenc naih yuv dah wul xingc baenv saip nyac." 22 Nyenc miegs suh anl meix diux maoh bail qonk begs singk, juh maoh buh dadl gaos Xeel Bah dabc saip Yoh Yah. Il naih, Yoh Yah xuip baol, bienl max maoh suh ledp dah xingc sank bail, ags mungx ags xonv bail yanc. Yoh Yah buh xonv bail Yeeh Lul Sax Lenc jinv Dal Wil wangc. 

23 Yoh Yah weex nyenc top bienl max Yix Seec Lieec. Bix Nac Yax, lagx Yeeh Hoc Yeeh Dal, gonx nyenc xut wangc. 24 Yal Doh Lanc gonx nyenc douh nyaeml map weex ongl jah. Yoh Xah Fax, lagx Yal Xih Lul, weex nyenc xap sil xic unv. 25 Xeel Fac weex mungx xap sih. Sax Duh daengh Yav Biiv Yav Tah weex sangh sunx. 26 Yix Lah, nyenc Yal Eev, jangs sangh sunx geel xenp Dal Wil. 

Sedp mungx nyenc saemh lenc Saol Loc douh sat 

1 Dal Wil weex wangc xic jah, jaemc lis samp nyinc luv yags. Il naih, Dal Wil haemk Xus yuih mangc. Xus wah: "Luv yags jangs yuih soix Saol Loc daengh nyenc yanc maoh, sat deil maenv nyenc Jih Bieenl." 

2 Il naih, wangc sint maenv nyenc Jih Bieenl map. Nyenc Jih Bieenl eis jangs nyenc Yix Seec Lieec, jangs nyenc Yal Moc Lil gal map. Dah unv nyenc Yix Seec Lieec doiv oil maoh liix dah, eis sat juh maoh. Saol Loc daov yuv baos nyenc Yix Seec Lieec daengh nyenc Yuc Dal, il naih hap daengv jiv sat juh maoh gaemv lieeux. 3 Dal Wil haemk nyenc Jih Bieenl: "Yaoc dogl yuih xaop nup yangh weex lieel? Yaoc dogl aol mangc map xogc soix, xaop hap wah sungp lail dos begs singk Xus?" 4 Nyenc Jih Bieenl xunp: "Jiul nyimp nyenc yanc Saol Loc sil jah eis jangs jeml nyaenc dadl wenp, jiul buh eis lis env mangc nyaoh Yix Seec Lieec xup mingh nyenc." 

Dal Wil haemk: "Jav xaop yuv yaoc yuih xaop weex mangc lieel?" 

5 Juh maoh xunp wangc: "Jangs Saol Loc daengv jiv weex gaemv jiul. Il naih, jiul lis oil nyenc douh sat yangx, dos jiul nyaoh aox Yix Seec Lieec eis lis doiv songk dinl. 6 Nyac deic sedp mungx nyenc banl saemh lenc Saol Loc jaoh saip jiul, lail nyaoh xingc Jih Bix Yal, laengx jangs xingc Saol Loc, mungx Xus xeenx weex wangc jah, nyaoh dav nas Xus sat juh maoh." 

Wangc wah: "Lail. Yaoc jaoh juh maoh dos xaop." 7 Dal Wil nyimp Yoh Nac Danh, lagx Saol Loc, nyaoh dav nas Xus daengl liix weex lail dah. Il naih, wangc eis deic Mix Feih Boh Xeel, lagx Yoh Nac Danh, jaoh bail. 8 Wangc daov jaoh yac lagx Saol Loc - Yal Moc Nyic daengh Mix Feih Boh Xeel - dos juh maoh. Neix yac maoh jangs Liih Sih Bah, lagx miegs Ail Yal. Wangc buh jaoh ngox lagx Mix Lah dos juh maoh. Mix Lah laengx jangs lagx miegs Saol Loc, buh jangs maix Yal Deec Lieec. Yal Deec Lieec jangs lagx Bah Xih Laic, nyenc Mix Hoc Lah. 9 Dal Wil deic juh maoh jaoh dos nyenc Jih Bieenl. Nyenc Jih Bieenl suh nyaoh wul jenc dav nas Xus sat juh maoh, eis saip eep sangv juh maoh. Sedp mungx nyenc naih weex laot deil yangx. Juh maoh douh sat xic jah, laengx jangs xic eep qit xup oux megx. 

10 Liih Sih Bah, neix yac mungx douh sat jah, deic il bangh miinc anl siik, yuih bens pait nyaoh wul bial suiv. Dah xic qit xup oux megx touk xic dogl bienl map laos wul maenv xenp xangh deil jah, Liih Sih Bah aenl maenl eis saip mogc al touk geel, aenl nyaemv eis saip nyaenp map jaenx. 11 Dal Wil lis wox weix Saol Loc, Liih Sih Bah, weex maenv sil jah, 12 suh touk begs singk Yax Bix Jih Lieel bail, yuv deic lags Saol Loc daengh lags lagx maoh Yoh Nac Danh aol xonv map. (Dah unv, nyenc Feih Liih Sil nyaoh jenc Jih Lil Boh heeup Saol Loc deil yangx, nyenc Yax Bix Jih Lieel deic xenp xangh maoh daengh lagx maoh xaengp nyaoh wul sagx wagx Boc Xanl liagc bail.) 13 Dal Wil deic lags Saol Loc daengh lags Yoh Nac Danh xonv bail, buh deic lags sedp mungx douh nyenc Jih Bieenl sat jah. 

14 Wangc suh lebc eep deic lags sangv nyaoh dih wangp Benl Yax Miinx, senl Xix Lah, wenc Jih Xil, bux Saol Loc jah. Dah xic jah map, Wangc Menl qingk juh maoh yuih guagl yogc yuih, buh eis lis luv yags hap. 

Heeup xuh nyenc pangp mags Feih Liih Sil 

15 Nyenc Feih Liih Sil yuh lis il daov nyimp nyenc Yix Seec Lieec daengl heeup. Dal Wil daengh bienl max maoh bail heeup nyenc Feih Liih Sil, Dal Wil nyaengc qingk deil wenk gungc. 16 Lis il mungx nyenc Feih Liih Sil guanl Yix Xic Biix Nol, jangs saemh lenc nyenc pangp mags. Gaos xangp dongc maoh qaenp lis sedp jaenl. Maoh naengl deic miax meik, wah map sat Dal Wil. 17 Yal Biix Xaih, lagx Xih Lul Yax, map juv Dal Wil, heeup mungx nyenc Feih Liih Sil jah deil. Nyenc Dal Wil doiv Dal Wil liix: "Jodx naih bail lenc, nyac eis yuv nyimp jiul ugs bail daengl heeup hap, mieenx lis buil Yix Seec Lieec naeml bail." 

18 Dah lenc, nyenc Yix Seec Lieec yuh nyimp nyenc Feih Liih Sil daengl heeup, nyaoh Goh Boc. Xic jah Xih Bix Gail, nyenc Hup Xah, sat deil Sax Fuc, saemh lenc nyenc pangp mags. 

19 Nyaoh Goh Boc yuh nyimp nyenc Feih Liih Sil daengl heeup xic jah, Yih Lil Hah Nanc, lagx Yal Eev nyenc Boc Lil Henx, sat deil Goh Liih Yal nyenc Jah Teep. Ans xangp Goh Liih Yal top xongs inp sungc dags laot yangh. 

20 Dah lenc, nyaoh Jah Teep yuh daengl heeup. Dih wangp jah lis mungx nyenc pangp mags, lagx dinl lagx miac ledp lis liogc dongl, weex laot lis nyih xebc siik dongl. Mungx nyenc naih buh jangs saemh lenc nyenc pangp mags. 21 Maoh piidt guav nyenc Yix Seec Lieec xic jah, Yoh Nac Danh, lagx Xil Meix jaix Dal Wil, sat maoh yangx. 

22 Siik mungx nyenc Feih Liih Sil naih, ledp jangs saemh lenc nyenc pangp mags nyaoh Jah Teep, deil nyaoh dees miac Dal Wil daengh bienl max maoh. 

Dal Wil dos al bus 

1 Xus juv Dal Wil dah dees miac maenv nyenc saengl daengh Saol Loc map, Dal Wil yuih Xus dos al bus naih. 2 Maoh dos: 

"Xus jangs bial duc yaoc, doiv bagc lail yaoc, mungx juv yaoc; 3 Wangc Menl yaoc jangs bial duc yaoc, mungx bagc yaoc. Maoh jangs bais daengs yaoc, yongh legc maoh juv yaoc. Maoh jangs doiv bagc yaoc, doiv yaoc lebl nanh, mungx juv yaoc: dah nyenc manc nyenc yax juv yaoc. 

4 Yaoc sint Xus, mungx jegc lis bus, maoh hap dah nyenc saengl juv yaoc. 

5 Naemx langh deil map dugs yaoc; naemx langh gaemv map xal yaoc. 

6 Lamh mangv yeml map biedc yaoc, yeep doiv deil map ebc yaoc. 

7 Yaoc dah nanh naih jouc sint Xus; jouc sint Wangc Menl yaoc. Maoh dah xeeuc Wangc Menl qingk soh yaoc, soh jouc yaoc touk kap maoh. 

8 Dih suh naenv neip, dungh menl buh yagc yingh. Maenv naih naenv yenl yuih Xus qingk yax. 

9 Dah jemc naengl Xus beeuv guaenc; ebl ugs mas buil yadc, beeuv ugs senv buil map. 

10 Maoh eip wul menl, ags luih map; lis mas menl naeml nyaoh dees dinl maoh. 

11 Maoh suiv mungx nyenc menl ags, bens map; soic lemc bens map. 

12 Maoh aol dengv map xal maoh, aol mas menl naeml map lionh. 

13 Guangl dah maoh weds ugs map, labs buh dah maoh beengv map yangx. 

14 Xus, Mungx Zeil Pangp, dah wul menl wah sungp; soh maoh xongs bias laot yangh. 

15 Maoh beengv nat aol nyenc saengl sank lieeux, weds labs aol juh maoh yaot laengh bail. 

16 Wangc Menl il udt soh, il xuip soh naengl, suh lis nuv dingv heit, buh lis nuv sangp dingv dih. 

17 "Maoh dah wul menl duh miac map nyaeml yaoc; deic yaoc dah naemx yaeml yidx ugs map. 

18 Maoh juv yaoc todt maenv nyenc saengl lis legc jah, maenv nyenc eeuv yaoc ags dah yaoc jah. 

19 Nyanl maenl yaoc deml ebs nanh jah, juh maoh map heeup yaoc, Xus daov bagc yaoc. 

20 Maoh daiv yaoc touk doiv taik biingc; juv yaoc, yenl yuih yaoc douh sais maoh. 

21 Xus buic singc yaoc yenl yuih yaoc weex saengc; maoh pieek lail saip yaoc yenl yuih miac yaoc xeengt singh. 

22 Yaoc anl sungp Xus yangx; buh eis liic Wangc Menl yaoc weex sil pak jah. 

23 Banc liix maoh nyaoh meix xangk yaoc; sungp maoh yaoc buh eis baenv. 

24 Yaoc nyaoh dav nas maoh eis tags soix mangc, buh eis saip bens lis soix mangc. 

25 Xus anl yaoc weex saengc, yaoc nyaoh maoh naengc map weex xeengt singh, pieek lail saip yaoc. 

26 Xus ah! Nuv baov nyenc laox xedc, nyac buh laox xedc daiv maoh. Nuv baov nyenc saengc, nyac buh saengc daiv maoh. 

27 Nuv baov nyenc xeengt singh, nyac buh xeengt singh daiv maoh. Nuv baov nyenc dingv, nyac buh aol jiv nyac map daiv maoh. 

28 Nyenc sais mas weex taemk nyac buh juv, dal nyac daov xac naengc nyenc sais pangp weex mags, aol juh maoh dogl taemk. 

29 Xus ah! Nyac jangs buil yaoc; nyac aol maenv dengv yaoc wenp guangl. 

30 Lis nyac bangl yaoc, yaoc heeup xuh nyenc saengl; baengh nyac Wangc Menl yaoc, kaik mangc yaoc buh biiul dah lis. 

31 Wah touk Wangc Menl, kuenp maoh xonc xuh; sungp maoh buh senk lis dah. Maoh xongs bais daengs bagc maenv nyenc map baengh maoh jah. 

32 Douv Xus dah mangv, nouc weex Wangc Menl lieel? Douv Wangc Menl daol dah mangv, nouc weex Bial Duc lieel? 

33 Wangc Menl jangs doiv bagc lail dos yaoc lebl nanh, aol yaoc qamt kuenp taik biingc. 

34 Maoh aol dinl yaoc hoik xongs dinl wangc bas; yuh aol yaoc nyaoh doiv pangp jenc lis jaens. 

35 Maoh eeus miac yaoc wox daengl heeup; aol inp yaoc beengv lis nat dongc. 

36 Xus ah! Nyac xongs bais daengs juv yaoc, yos miac map bangl yaoc, aol yaoc wenp mags. 

37 Nyac aol kuenp yaoc qamt jah kuangt, eis saip yaoc douh leix. 

38 Yaoc laeml nyenc saengl yangx, weex juh maoh gaemv; naengl mix gaemv xic jah, yaoc buh mix xonv map. 

39 Yaoc aol juh maoh weex gaemv lieeux, dos juh maoh jenc eis lis; juh maoh ledp baengl nyaoh dees dinl yaoc. 

40 Nyac saip legc dos yaoc daengl heeup yangx; buh aol nyenc saengl bebc nyaoh dav nas yaoc. 

41 Nyac aol nyenc saengl yaoc gonh xenp laengh bail; yaoc buh weex gaemv juh maoh. 

42 Juh maoh sint nyenc map bangl, daov eis lis nyenc bangl juh maoh; sint Xus, Xus buh eis xunp. 

43 Yaoc jabc juh maoh lanh, xongs bungv dees dih; yaoc xait juh maoh, xongs magx nyaoh wul ail. 

44 Begs singk yaoc map heeup yaoc, nyac juv yaoc todt lis; nyac naengl bangl yaoc bens weex mungx gonx lis oil guagl. Maenv nyenc xic unv yaoc mix wox meel jah xic naih buh map bonc buih yaoc. 

45 Nyenc mangv nugs buh map touk yaoc jouc yaoc gonx juh maoh; juh maoh il qingk soh yaoc, suh anl bail weex. 

46 Juh maoh ledp toip sais; danc xut ugs doiv bagc lail juh maoh map. 

47 Xus jangs bens soh! Bial Duc yaoc nyaengc dogl lis bus! Haengt Wangc Menl lis nyenc jiml pangp! Maoh jangs Xus Juv yaoc, Bial Duc yaoc! 

48 Maoh jangs Wangc Menl aol yax map beis nyenc saengl yaoc, songk begs singk oil guagl nyaoh dees miac yaoc, 49 juv yaoc todt maenv nyenc saengl yaoc. Xus ah! Nyac jiml yaoc jenc map, pangp dah nyenc saengl yaoc; nyac juv yaoc todt lis nyenc manc yax. 

50 Xus ah! Il naih, yaoc yuv nyaoh dav oil guagl bus nyac; yaoc yuv dos al map bus guanl nyac. 

51 Nyac saip wangc nyac jiml jah bens heeup ags dah nyenc saengl gungc. Nyac bens ugs aenl singc dos nyenc nyac jiml map weex wangc jah, laengx jangs dos Dal Wil daengh saemh lenc maoh, touk jaengl yais. 

Sungp lieeux Dal Wil 

1 Mangv dees naih jangs sungp Dal Wil zeil lenc: "Sungp naih jangs sungp Dal Wil, lagx Yeeh Xih. Maoh douh Mungx Zeil Pangp jiml pangp, douh Wangc Menl Yal Gol xeenx weex wangc, buh jangs mungx nyaoh Yix Seec Lieec weex sangh al lail 

2 Guaenl Xus yaml yaoc wah; maenv sungp maoh nyaoh ebl yaoc. 

3 Wangc Menl Yix Seec Lieec, laengx jangs Bial Duc Yix Seec Lieec, lebc yaoc: 'Mungx weex wangc aol sais saengc gonx nyenc menc, buh anl sais longc qaenp juiv Wangc Menl map deic env; 4 maoh guangl xongs kangp jenc saemp eis lis mas laot yangh, tingp singh xongs menl dih dogl bienl dah bail aol dih dees ugs nyangt sup laot yangh.' 

5 Wangc Menl buh wox yaoc jangs il naih gonx, aol aenl singc daiv saemh lenc yaoc! Maoh nyimp yaoc weex yot touk jaengl yais! Wangc Menl bens anl yot naih weex wenp. Yaoc wangk semp Wangc Menl juv yaoc, anl meix xangk yaoc pieek dos yaoc. 

6 Danl sil nyenc pak douh baenv xongs sunl douh baenv laot yangh, nyenc eis ams aol miac nyaeml juh maoh. 

7 Nyaeml sunl bens yongh yangh xonh kuedp xih ans xangp; juh maoh ledp yuv douh buil daos gaemv lieeux. 

Samp mungx bienl max zeil ags Dal Wil 

8 Maenv guanl nyenc ags Dal Wil xap nyaoh mangv dees naih. Lis samp mungx bienl max zeil ags, yuh sint weex Samp Mungx Douc. Yoh Xeel Bah Xeel, nyenc Tap Geec Menc, jangs aox samp mungx naih mungx douc. Lis il daov, maoh deic xangp heeup deil beds begs mungx nyenc saengl. 

9 Nyaoh aox Samp Mungx Douc mungx jih nyih jangs Yix Liih Yal Sax, lagx Dox Daih nyenc Yal Hoc. Lis il daov, nyenc Feih Liih Sil daengl juml map heeup, maoh nyimp Dal Wil doiv juh maoh wah sungp daengl heeup. Bienl max Yix Seec Lieec laengh bail xic jah, Yix Liih Yal Sax jenc nyaoh geel Dal Wil heeup. 10 Maoh eis denl bail, daov sat nyenc Feih Liih Sil, hap weex mas miac lieeux, miac bens eeul miax jaens guadl. Maenl jah Xus bangl maoh heeup lis ags nangs. Bienl max xonv map, gobs xangk xeengl maenv yangh xonh nyenc deil jah. 

11 Nyaoh aox Samp Mungx Douc mungx jih samp jangs Xah Max, lagx Yal Jih nyenc Hah Lah. Lis il daov nyenc Feih Liih Sil daengl juml nyaoh Lil Xih, nyaoh il dangc yav dos doh yak, heeup nyenc Yix Seec Lieec. Bienl max Yix Seec Lieec nyaoh dav nas juh maoh laengh yangx. 12 Xah Max daov jenc nyaoh dav yav, heeup deil nyenc Feih Liih Sil, bagc dangc yav jah. Xus bangl Xah Max heeup lis ags nangs. 

13 Lis il daov xup oux xic jah, Dal Wil nyaoh longh Yal Dul Lanc, bienl max Feih Liih Sil nyaoh saoc jenc Lil Fac Yinh weex dingc. Nyaoh aox Samp Xebc Mungx nyenc ags, Samp Mungx Douc jah luih longh map nuv Dal Wil. 14 Xic jah Dal Wil nyaoh doiv bagc, lis bangl nyenc Feih Liih Sil nyaoh Boc Lil Henx weex dingc. 

15 Dal Wil sot oc nyaengc xangk jil naemx, wah: "Heix! Nyaengc haengt lis nyenc dah menv geel dol xingc Boc Lil Henx deic naemx dos yaoc jil!" 16 Il naih, Samp Mungx Douc jah suh heeup laos doiv dingc nyenc Feih Liih Sil bail, dah menv geel dol xingc Boc Lil Henx aol naemx xonv map saip Dal Wil. Dal Wil daov eis xeeh wumx, xonv deic naemx daov nyaoh dav nas Xus, 17 wah: "Xus ah! Naemx naih juiv xongs padt, jangs nyenc aol mingh bail wanh map. Yaoc weex nup jil naemx naih lieel?" Jav Dal Wil eis xeeh wumx. Samp Mungx Douc weex sil bens xongs maenv sil naih. 

Samp Xebc Mungx bienl max ags Dal Wil 

18 Yal Biix Xaih, jaix nongx Yoh Yah, lagx Xih Lul Yax, jangs nyenc douc Samp Xebc Mungx nyenc ags. Lis il daov, maoh deic xangp sat samp begs mungx nyenc saengl. Il naih, maoh ugs guanl xongs Samp Mungx Douc jah laot yangh. 19 Maoh biix Samp Mungx Douc jah eengv lis qaenp juiv. Laengx sonk maoh eis jangs Samp Mungx Douc aox jah il mungx, maoh buh wenp nyenc douc dos juh maoh. 

20 Bix Nac Yax, lagx Yeeh Hoc Yeeh Dal, jangs nyenc daengl heeup ags dah dih wangp Jax Xeeh map. Maoh weex dah oil sil mags. Il jagc sil jangs maoh sat yac mungx nyenc zeil ags Moc Yah. Nyaoh dogl nuil xic jah, maoh luih aox longh bail sat deil duc jenl lienc. 21 Lis il daov, maoh buh heeup deil il mungx nyenc pangp mags Aih Jic. Nyenc jah aox miac deic xangp, Bix Nac Yax gobs deic jiuc gonv nyimp maoh daengl heeup. Maoh suh dah miac nyenc Aih Jic xeengl lis xangp, deic xangp sat maoh. 22 Bix Nac Yax lagx Yeeh Hoc Yeeh Dal weex sil bens xongs sil naih. Maoh buh nyimp Samp Mungx Ags jah laot yangh ugs guanl. 23 Maoh nyaoh aox Samp Xebc Mungx nyenc jah zeil lis qaenp juiv, daov eis jangs Samp Mungx Douc aox jah il mungx. Dal Wil jiml maoh weex mungx gonx nyenc bagc Dal Wil. 

24 Aox Samp Xebc Mungx Ags naengl lis: Yal Sax Heih jaix nongx Yoh Yah; Yih Lil Hah Nanc, lagx Dox Daih, nyenc Boc Lil Henx; 25 Xah Max, nyenc Hah Lol; Yix Lil Jah, nyenc Hah Lol; 26 Xih Lil Sih, nyenc Pap Leec Tip; Yix Lah, lagx Yil Jic, nyenc Tip Goh Yal; 27 Yal Biix Yix Seel, nyenc Yal Nac Tup; Mix Benx Naix, nyenc Hup Xah; 28 Sax Menc, nyenc Yal Hoc; Max Hah Laic, nyenc Neel Toc Fac; 29 Xih Lil, lagx Bah Nac, nyenc Neel Toc Fac; Yix Taip, lagx Liil Bail, nyenc Jih Bix Yal, dih wangp Benl Yax Miinx; 30 Bix Nac Yax, nyenc Biix Lah Dunl; Xih Daic, nyenc saoc jenc Jah Xic; 31 Yal Biix Yal Bonx, nyenc Yac Lah Bah; Yah Sih Max Fuc, nyenc Bah Lux Miix; 32 Yix Liih Yax Bah, nyenc Xah Benx; maenv lagx Yax Xanl; Yoh Nac Danh, 33 lagx Xah Max, nyenc Hah Lah; Yal Xih Anl, lagx Xah Lah, nyenc Hah Lah; 34 Yix Liih Fac Lieel, lagx Yal Hah Bail, nyenc Max Jah; Yix Lieenc, lagx Yal Xih Doh Fuc, nyenc Jih Loc; 35 Xih Sih Laic, nyenc Jah Mil; Pap Laic, nyenc Yal Bah; 36 Yix Jax, lagx Nac Danh, nyenc Sox Bah; Bah Nyic, nyenc Jah Deec; 37 Xih Leec, nyenc Yal Menc; Nac Hah Laic, nyenc Bix Lul, buh jangs mungx bangl Yoh Yah, lagx Xih Lul Yax, deic yangh xonh daengl heeup; 38 Yix Lah, nyenc Yix Tieex; Jah Lil, nyenc Yix Tieex; 39 daengh Uh Liih Yal, nyenc Heel. Weex laot lis samp xebc sedp mungx. 

Dal Wil yeih nyenc 

1 Xus yuh qingk yax dos nyenc Yix Seec Lieec gungc, suh yaml Dal Wil haik juh maoh, wah: "Nyac bail yeih nyenc Yix Seec Lieec daengh nyenc Yuc Dal lis nup gungc." 

2 Il naih, Dal Wil doiv Yoh Yah daengh maenv nyenc douc bienl max wah: "Xaop bail qamt dah oil dous Yix Seec Lieec, dah Danl hap weex touk Bieec Xeel Bah, yeih lail bienl max, yaoc hap wox lis nup gungc." 

3 Yoh Yah xunp wangc: "Haengt Xus, Wangc Menl nyac, eengv qimp begs benh bienl max, saip xus yaoc wangc yaoc ags lis nuv. Danl sil xus yaoc wangc yaoc weex mangc xangk weex sil naih lieel?" 

4 Wangc daov baov sungp luih map, Yoh Yah daengh maenv nyenc douc bienl max ledp douh soic. Il naih, juh maoh dah wangc ugs bail yeih nyenc Yix Seec Lieec. 5 Juh maoh dah nyal Yoh Danl, geel Yax Loc Eev mangv namc weex dingc, nyaoh saoc jenc Jah Deec. Dah lenc, juh maoh yuh touk Yax Seel, 6 yuh bail Jih Lieel daengh dih wangp Tat Tienc Hoc Xil, yuh touk Danl Yax Anh, xonh touk Xih Dunl. 7 Jav juh maoh hap map touk xingc Teip Loc bagc lail jah, eengv oil senl nyenc Xih Wil daengh nyenc Jah Nanc, lenc yuh wenp namc touk Yuc Dal, hap weex touk Bieec Xeel Bah. 

8 Juh maoh qamt dah daengc dih wangp. Dah lis jus nyanl daengh nyih xebc maenl, juh maoh hap xonv touk Yeeh Lul Sax Lenc. 9 Yoh Yah yeih lis nup gungc nyenc map lebc wangc: Yix Seec Lieec nyenc deic miax jah lis beds xebc weenh, Yuc Dal lis ngox xebc weenh. 

Yuih soix Dal Wil douh wedt 

10 Dal Wil yeih nyenc daengl heeup yangx, bens eis qingk biingc longc, doiv Xus wah: "Yaoc weex sil naih lis soix mags yangx. Xus ah! Jouc nyac kat soix yaoc nyenc nuc nyac. Yaoc weex sil naih jangs ees gungc yangx." 

11 Hedp lenc Dal Wil jenc map dah unv, sungp Xus map touk Jah Deec, sangh duh sungp Wangc Menl, laengx jangs nyenc wox unv lenc Dal Wil, wah: 12 "Nyac bail lebc Dal Wil: 'Xus il naih wah: Yaoc lis samp hangc nanh laox dos nyac xeenx. Songc nyac xeenx hangc nup, yaoc suh aol hangc jah wedt nyac.'" 

13 Il naih Jah Deec bail jinv Dal Wil doiv maoh wah: "Nyac yuv lis samp nyinc luv yags nyaoh guagl nyac, xih yuv lis samp nyanl nyaoh dav nas nyenc saengl douh laengh, xih yuv lis samp maenl nyaoh guagl nyac lis biingh ganl? Nyac yuv xangk lail xeenx lail, yaoc hap wox weex nup xunp Xus, mungx paik yaoc map jah." 

14 Dal Wil doiv Jah Deec wah: "Yaoc qingk dengv sais gungc. Douv daol dogl nyaoh aox miac Xus, yenl yuih meix yagc sac maoh mags. Bix douv yaoc dogl nyaoh aox miac nyenc." 

15 Il naih Xus songk biingh ganl dos nyenc Yix Seec Lieec, dah hedp saemp jah hap weex touk maenl jih samp. Dah dih wangp Danl hap weex touk Bieec Xeel Bah, deil lieeux sedp weenh begs singk. 16 Mungx nyenc menl duh miac yuv weex gaemv xingc Yeeh Lul Sax Lenc xic jah, Xus yuih nanh naih qingk banh sais hap wanh meix xangk, lebc mungx nyenc menl songk biingh ganl dos begs singk jah: "Kaemk yangx! Sav miac nyac bah!" Xic jah nyenc menl Xus nyaoh beit begx oux megx Yal Laoc Nac, nyenc Yeeh Bul Sih. 

17 Dal Wil lis nuv nyenc menl heeup deil begs singk jah, suh doiv Xus wah: "Jangs yaoc weex sil pak, lis soix. Juh maoh xongs liees miinc eis lis soix mangc. Haengt miac nyac map dos yaoc daengh nyenc yanc yaoc." 

Dal Wil jiml sagx daengc 

18 Maenl jah Jah Deec bail jinv Dal Wil, doiv maoh wah: "Nyac bail beit begx oux megx Yal Laoc Nac, nyenc Yeeh Bul Sih, yuih Xus jiml jagc sagx daengc." 

19 Il naih, Dal Wil suh anl sungp Xus lebc Jah Deec jah bail yangx. 20 Yal Laoc Nac lis nuv wangc daengh nyenc wangc dah map, suh bail touk dav nas wangc bebc nas daengh dih. 21 Yal Laoc Nac haemk: "Xus yaoc wangc yaoc weex mangc map touk yaoc, nyenc nuc nyac lieel?" 

Dal Wil xunp: "Yaoc yuv jeis beit begx oux megx nyac naih, yuih Xus jiml jagc sagx daengc, aol begs singk eis lis biingh ganl hap." 

22 Yal Laoc Nac doiv Dal Wil wah: "Xus yaoc wangc yaoc ah! Haengt nyac xogp duc mangc suh deic sunx saip. Geel naih lis senc, deic bail weex liix xangh siul yongc. Geel jah buh lis yangh xonh begx oux daengh ebs bas, deic bail weex jedl daos. 23 Wangc ah! Oil naih yaoc Yal Laoc Nac ledp pieek saip nyac. Haengt Xus, Wangc Menl nyac, sibs liix xangh nyac sunx saip jah." 

24 Wangc daov xunp Yal Laoc Nac: "Eis yuv weex naih. Yaoc bens yuv anl av sinc map nyimp nyac jeis. Yaoc eis haengt yah lis maenv yangh xonh map weex liix xangh siul yongc sunx saip Xus, Wangc Menl yaoc." Il naih, Dal Wil aol ngox xebc liangx nyaenc jeis beit naih daengh senc. 

25 Dal Wil nyaoh jah yuih Xus jiml jagc sagx daengc, buh sunx liix xangh siul yongc daengh liix xangh taik biingc. Xus suh qingk maoh yuih guagl yogc yuih, jav nyenc Yix Seec Lieec eis douh biingh ganl yangx. 

